
ЭРДЭНЭТИЙН “ДУУСААГҮЙ ЖАГСААЛ”: 12-Р САРЫН 3.

Ч.Тамир доктор МУИС-ийн Социологи, Нийгмийн ажлын тэнхмийн эрхлэгч

Abstract: On December 3, 1989, a “demonstration” was attempted in Erdenet. The event was studied through examining archives, documents, and interview materials. In nature, the event, firstly, was attended by about twenty people; secondly, freely accessible to anyone, including volunteers and supporters; thirdly, the event took place in the central square of Erdenet and fourthly, the oficial organizer was not revealed. Fifthly, no slogans, placards or banners were used during the event; sixthly, there was no purpose for the demonstration that the public could aware of and seventhly, no specific agenda. The event finally ended when the demonstrators reached at one point from the starting point. The nature of the event shows that this event could not be regarded as a “demonstration” as it fails to meet the most important four criteria of a demonstration despite meeting a half of the eight criteria. Thus, it should be called “unfinished demonstration”.

Удиртгал.
БНМАУ-ын анхны эсэргүүцлийн жагсаал, цуглаан хаана болсон талаарх асуулт судлаачдын дунд тавигдаж байна. Лавтайяа Ховдын жагсаал нь Улаанбаатарын цуглаанаас 3 өдрийн өмнө болсон гэдэг нь нотлогдож байна. Зохиогч Ховдын анхны жагсаалын талаар тусгайлан өгүүлэл хэвлүүлсэн34. Мөн эдгээр жагсаал цуглаанууд хийгдэхийн өмнөх нөхцөл байдлыг тодорхойлсон цуврал өгүүллийг нийтлүүлсэн байгаа35.
2014 онд Ардчилсан хувьсгалын 25 жилийн ойг тохиолдуулан Орхон аймгийн ИТХ-ын Тэргүүлэгчдийн тогтоол гарсан. Энэ тогтоолд “Монгол оронд өрнөсөн Ардчилсан хувьсгалын анхны “Тайван жагсаал” Эрдэнэт хотод 1989 оны 12-р сарын 03-ны өдөр болсон болохыг баталгаажуулж энэхүү “Тайван жагсаал” нь анхны улс төрийн үзэл бодлоо чөлөөтэй илэрхийлсэн үйл ажиллагаа байсныг тогтоосугай” гэж заажээ.
Тэгэхлээр БНМАУ-ын анхны жагсаал нь Эрдэнэт хотод 1989 оны 12-р сарын 03-ны өдөр болсон уу гэсэн асуулт гарч байна. Тиймээс энэхүү өгүүлэлд 1989 оны 12-р сарын 3-ны өдөр Эрдэнэтэд болсон үйл явдлыг холбогдох дурдатгал, ном хэвлэлийн материалуудаас36 гадна Монголын Архивын Ерөнхий газрын архив, МАХН-ын архив, Эрдэнэт хотын архивын материалыг тус тус ашигласан. Мөн оролцогч нартай уулзаж ярилцлага авав. Сэдэвтэй холбоотой зохиогч нь цуврал долоон өгүүллийг нийтлүүлснийг сонирхсон хүн үргэлжлүүлэн уншиж боломжтой37.




34 Ч.Тамир. БНМАУ-ын анхны эсэргүүцлийн жагсаал. МУИС-ийн “Социологи” сэтгүүлийн 13-р дугаарт хэвлэгдсэн (Тамир, БНМАУ-ын анхны эсэргүүцлийн жагсаал, 2020).
35 Өмнөх цуврал өгүүлэл нь 2015 онд МУИС-ийн Социологи-Нийгмийн ажлын тэнхмийн “Социологи” сэтгүүлийн 10-р дугаарт Ч.Тамир, “Социалист Монголын анхны ажил хаялт” нэртэйгээр хэвлэгдсэн.
36 Ховдын жагсаалын талаар 2009 оны С.Эрдэнэцогт, Д.Мөнхтөр нарын “Эрх чөлөөний эрэлхийлэлд” ном (Эрдэнэцогт, Мөнхтөр, 2009), 2010 оны Б.Чилгэрийн “Шөнө мандсан нар” (Чилгэр, 2010) 2010 оны Ц.Баасандоржийн “Монгол улсын түүхэн дэх улс төрийн анхны жагсаал цуглааны тухай” гэсэн өгүүлэл тус тус гарсан(Баасандорж, 2010).
37 2012 онд МУИС-ийн НШУС-ийн “Социологи” сэтгүүлийн наймдугаар дугаарт “Өөрчлөн байгуулалт: дотоод хүчин зүйл”, 2013 онд МУИС- ийн Олон Улсын Харилцааны Сургуулиас эрхлэн гаргадаг “Олон Улсын Харилцаа” нэртэй сэтгүүлд “1990 оны Монголын ардчилал: гадаад хүчин зүйл, олон улсын харилцааны нөлөөлөл”, 2014 онд “Социологи” сэтгүүлийн есдүгээр дугаарт “1990 онд Монголд дэглэм солигдсон үйл явц: өрнөдийн судлаачдын шинжилгээ”, 2014 онд “Социологи” сэтгүүлийн есдүгээр дугаарт “Зөвлөлтийн эсрэг үзэл Монголд”, 2016 онд “Социологи” сэтгүүлд “Социалист монголын анхны ажил хаялт” хэмээх өгүүлэл, 2019 онд “Социологи” сэтгүүлд “Ерээд оны монголын казах угсаатны эсэргүүцэл” сэдэвт өгүүлэл, 2020 оны Социологи сэтгүүлд “БНМАУ-ын анхны эсэргүүцлийн жагсаал” гэсэн өгүүллийг тус тус нийтлүүлсэн болно.

Сэдвийн судлагдсан байдал.
12-р сарын 3-ны “дуусаагүй жагсаал”-ын талаар хамгийн анх Эрдэнэтийн ардчилсан хүчний “Арван хоёр сарын арван” хэмээх сонинд 1991 оны 12-р сарын 10-ны ардчиллын хоёр жилийн ойн дугаарт Б.Ленягийн “Битүү жагсаал” өгүүлэлд хэвлэгдсэн бололтой (Леня, 1991). Энэ өгүүлэл нь нэгд, үйл явдал болж өнгөрснөөс хойш хоёр жилийн дараа бичигдсэн, хоёрт, оролцсон хүн бичсэн, гуравт, архивын баримтуудтай өдөр хоногууд нь таарч байгаа учраас чухал эх сурвалж юм. Гэхдээ Ленягийн өгүүлэлд оролцогчид хэн байсан талаар нэг ч нэрийг дурдаагүй.
1992 онд Баабар хамгийн анхны жагсаалуудын талаар тэрээр “Ардчилал ба оюун санааны эрх чөлөө” нэртэй өгүүлэлдээ “Үүний анхдагч нь 1989 оны 12-р сарын 3-10-нд Ховд, Эрдэнэт, Улаанбаатарт болсон эхний жагсаал цуглаанууд юм” (Баабар Б. , 1995, хууд. 16) гэжээ. Тэрээр нэгд, Ховдын жагсаалын талаар тодорхой өдрийг дурдаагүй, хоёрт, Эрдэнэтийн жагсаалыг 12-р сарын 3-нд болсон гэж үзсэн, гуравт, энэ гурван жагсаалыг зэрэгцүүлэн авч үзэх оролдлогыг хамгийн анх хийжээ. Тэрээр “Хамарсан хүрээний хувьд даруухан, тавьсан шаардлагын хувьд ч даруухан энэ гурван цугларалтыг өнөөдөр ойлгосон ба ойлгоогүй шалтгаанаар хараан загнаж болох авч Монгол оронд ХХ зууны утгаар оюун санааны эрх чөлөөг анхлан авчирсны хувьд бидний хойч үе алтан үсгээр бичин хүндэтгэж явна гэдэгт би эргэлздэггүй” (Баабар Б. , 1995, хууд. 16) гэж дүгнэсэн. Дараа нь Баабар 2006 оны “Нүүдэл суудал” номонд Эрдэнэтийн цуглаан болсон өдрийг 12-р сарын 3-нд биш 9-нд гэж өөрчилсөн юм. Тэрээр “нэг хоногийн өмнө нь Эрдэнэт хотод төстэй жагсаал болсон аж” (Баабар Б. , 1995, хууд. 231) гэжээ. Чухамдаа Эрдэнэтийн цуглааны талаар гарсан бүх баримтуудаас үзэхэд Эрдэнэтэд 12-р сарын 3-нд цуглаан хийх “оролдлого” болсон ч “дуусаагүй”, мөн 12-р сарын 9-ний өдөр цуглаан болоогүй. Харин 12-р сарын 10-ны өдөр Эрдэнэтэд албан ёсоор цуглаан болжээ (Сувдаа, Үнэний дуу хоолой, 1999).
“Ардчилал” сонины 1994 оны 12-р сарын 9-ний 34-р дугаарт Б.Билэгтийн (Билэгт, 1994) бичсэн МоАХ-ны 1989 оны 12-р сарын 9-ний өдрийн протокол хэвлэгдсэн бөгөөд үүнд цухас дурдагджээ. 12-р сарын 9-ний өдөр Дугуй зааланд болсон хуралд Батсүх/УБДС/ “Гишүүнчлэлийг тодорхой болгож, албан байгууллага томилъё. Хэвлэл яаралтай гаргах. Жагсахаараа жагсъя. Онц бүгд хурал хийлгэж, Улс төрийн Товчоог огцрохыг шаардах нь зөв. Эрдэнэт, Ховдынхны адил шаардлага тавих хэрэгтэй” гэж хэлжээ. Үүнээс харахад зохион байгуулагчид бүгдээрээ биш гэхэд зарим нэг нь Улаанбаатарын цуглаан болохын өмнө Ховдын жагсаал, Эрдэнэтэд болсон “цуглаан хийх оролдлого”-ын тухай мэдээ тарсан байжээ. Сонирхолтой нь С.Амарсанаагийн “Ардчилсан хувьсгалын тэргүүн эгнээнд” гэсэн номонд Батсүхийн хэлсэн үгийн “Эрдэнэт, Ховдынхны адил шаардлага тавих хэрэгтэй” гэсэн хэсэг нь бичигдээгүй байна (Амарсанаа, 2011, p. 67). Уг жагсаалтай холбоотой дараагийн мэдээ нь нь “XII сарын 10” сонинд 1994 оны 12-р сарын 12-нд “Мөн оны 12 дугаар сарын 3-нд Эрдэнэт хотод анхны тайван жагсаал болсон” (Эрдэнэтийн ардчилал 20 жил, 2011, хууд. 331). Энэ жагсаалын анхны зарлал нь “тайван жагсаал” гэсэн тодотголтой гарсан. 1996 онд Б.Лигдэнгийн бичсэн “Эрдэнэт” хэмээх номонд 12-р сарын 3-ний үйл явдал, 12-р сарын 10-ны жагсаалын талаар бичээгүй (Лигдэн, 1996). 1999 онд Дарь.Сүхбаатар, Ч.Энхээ нар “Монголын ардчилсан хувьсгалын түүхэн замнал” номонд НАХЯ- ны архивын материалыг ашигласан бөгөөд үүнд “11-р сарын 29-нд Эрдэнэт хотод “Уриалга” нэрээр 3 бичиг наажээ. “...Жинхэнэ Сүхбаатарын байгуулсан шиг Ардын Засгийн Газар байгуулахын төлөө 12-р сарын 09-нд бүх нийтийн тайван жагсаал хийж Шудрага ёс, Ардчилал, Өөрчлөн байгуулалтын төлөө” гэжээ (Сүхбаатар, Энхээ, 1999, хууд. 40). Гэхдээ энд өдрийг нь андуурсан нь илт байна. Мөн 1999 онд Эрдэнэтийн ардчилсан хувьсгалын арван жилийн ойгоор С.Сувдаа, Б.Батлүндэн нар эрхлэн “Үнэний дуу хоолой” номыг (Сувдаа, Үнэний дуу хоолой, 1999) гаргасан юм. Мөн 2000 онд Т.Нямдэндэв, Б.Баатарсүрэн нар “Морин жилийн төвөргөөн” (Нямдэндэв ба Баатарсүрэн, 2000) гэсэн номыг гаргажээ. Чухам энэ хоёр номд уг үйл явдалд оролцогч олон хүний дуртгалыг хэвлэн гаргасан гэдгээрээ хамгийн үнэ цэнэтэй юм. Дараа дараагийн номнууд нь ихэнхидээ энэ хоёр номыг нь хуулсан болно. 2006 онд Х.Ганболд “Эрдэнэтийн түүхийн он цагийн бичээс” номдоо “12-р сарын 3-ны өдөр Засвар механикийн заводын бүлгээс санаачлан “Тайван жагсаал” зохион байгуулав” гэсэн байна (Ганболд, 2006, хууд. 283). Үүнд Засвар механикийн заводын (ЗМЗ гэж цаашид товчлох) бүлгийн зохион байгуулагч гэж заажээ. 2011 онд “Эрдэнэт үйлдвэрээс хэвлүүлсэн “Эрдэнэтийг бүтээн байгуулсан залуу нас” нэртэй номыг хэвлүүлсэн. Энэ номд Эрдэнэтийн МХЗЭ-ийн удирдлагаар ажиллаж байсан До.Ганболд, Оюун нарын дарга нар, идэвхтнүүдийн 12-р сарын 3-ны жагсаалын талаархи дуртгалыг хэвлэжээ (Эрдэнэтийг бүтээн байгуулсан залуу нас, 2011). МХЗЭ нь Эрдэнэтийн анхны жагсаал цуглаануудад тодорхой

утгаараа нөлөөлснийг харуулна. Түүнчлэн 2011 онд Эрдэнэтийн ардчиллын 20 жилийн ойд зориулан өмнөх хоёр номын материалуудыг нэгтгэн нэмж баяжуулан “Эрдэнэтийн ардчилал 20 жил” номыг С.Сувдаа тэргүүтэй редакц гаргажээ (Эрдэнэтийн ардчилал 20 жил, 2011). Өмнө хэвлэгдсэн “Үнэний дуу хоолой”, “Морин жилийн төвөргөөн” номонд орсон бүх оролцогчдын дуртгалыг дахин нэгтгэн хэвлэсэн бөгөөд мөн шинээр зөвхөн оролцогчдоос гадна тухайн үйл явдлыг ажиглаж, хянаж байсан МАХН, аймгийн захиргаа, НАХЯ-ны мэргэжилтэн, дарга нарын дуртгалыг ч оруулснаараа үнэ цэнэтэй. 2014 онд Я.Дүгэрийн “Ардчиллын ам цагаан хулганууд” хэмээх номонд “1989 оны 12-р сарын 03-ны өдөр анхны ухуулан таниулах, уриалан дуудах бичиг нааж цөөн хүн оролцсон жагсаал хийжээ” гэжээ (Дүгэр, 2014, хууд. 149). Оролцсон хүний тоог “цөөн хүн” гэж тодорхойлсон. 2014 онд Эрдэнэтийн ардчиллын тухай хийгдсэн “Алдраагүй бадарсан ардчилал”38 кино хийгдсэн байна. Энэ кинонд анхны ажил хаялт нь 1989 оны 12-р сарын 12-нд болсон гэж үзсэн нь буруу бөгөөд анхны ажил хаялт нь 12-р сарын 14-нд болсон. 2016 онд хэвлэгдсэн “Ардчилсан Монгол Улс” хэмээх номд Туулцэцэг “1989 оны 12- сарын 03-нд Эрдэнэт хотод анхны тайван жагсаал болжээ. Тухайн үед Эрдэнэтээс Оросын цэргийн ангийг гаргах, Тосон Заамарын алтны уурхайг ашиглахгүй байх, Эрдэнэт үйлдвэрийг үндэсний үйлдвэр болгох, баригдаж байгаа Эсгий, эсгий гутлын үйлдвэрийг барихгүй байх, Мод дамжуулах үйлдвэрийг нэн даруй хаах гэсэн шаардлагуудыг Намын Төв Хорооны V бүгд хуралд явуулж хэлэлцүүлж байв” гэжээ. Улмаар “Эрдэнэт хотын төвд 12 сарын 6, 8, 10-нд жагсаал цуглаан хийхийн зэрэгцээ, 12-р сарын 19-нд МоАХ-ын салбар зөвлөл байгуулагдав (Туулцэцэг, 2016, хууд. 35). 2019 оны С.Сувдаа нар мөн “Эрдэнэтийн ардчиллын бүрэн түүх” нэртэй номыг хэвлүүлсэн. “Үнэний дуу хоолой”, “Морин жилийн төвөргөөн”, “Эрдэнэтийн ардчилал 20 жил” гэсэн гурван номонд орсон материалуудыг нэгтгэн, шинээр материалууд оруулж хэвлэн гаргасан байна. Бусад ном зохиолуудад Эрдэнэтийн үйл явдлын тухай дурдаагүй байна. Тухайлбал 2021 онд МАХН-ын 100 жилийн ойд зориулан гаргасан “МАХН Тусгаар тогтнол-хөгжлийн зуун” номонд Эрдэнэтийн “Эрдэнэт хотод залуучууд улс төрийн цуглаан зохион байгуулж, МАХН-ын ТХ-ны УТТ огцруулах шаардлага тавьж, МАХН-ын ТХ-ны VII бүгд хуралд өргөх бичиг явуулав” гэжээ. Ингэхдээ 12-р сарын 3-ны үйл явдлыг дурдаагүй, 1989 оны 12-р сарын 10-ны жагсаалын өдрийг нь 12-р сарын 8 гэж андуурчээ (МАХН Тусгаар тогтнол-хөгжлийн зуун, 2021, хууд. 374)

Үндсэн ойлголт: Жагсаал ба цуглаан (Demonstration and gathering)
Олон нийтийн эсэргүүцлийн олон янзын хэлбэр байдаг. Ч.Тилли үүнийг “нийгмийн хөдөлгөөний урын сан” гэж тодорхойлсон (Tilly, Charles & Wood, Lesley, 2013, хууд. 4). Судалгааны үндсэн ойлголт болох жагсаал ба цуглаан гэсэн хоёр үгийн монгол утгыг судалж үзье. Дээрх хоёр үгийг хэлзүйн утгаар тайлбарлавал “Жагсаал” гэдгийг Я.Цэвэлийн тольд “олноор жигдэлсэн эгнээ” гэжээ (Цэвэл, 1966). Тэгвэл монгол хэлний “жагсаал” гэсэн үгийг англи хэлэнд олон үгээр орчуулдаг. Х.Гомбожавын “Орчин үеийн монгол англи толь”-д жагсаал гэдгийг “demonstration” (Gombojab, 1986, хууд. 208) гэж орчуулжээ. Ч.Бауден “Монгол англи толь”-д үүнтэй санал нийлсэн байна (Bawden, 1997). Түүнчлэн Лейссинг өөрийн толиндоо “жагсаал”-ыг “марч”(march)”, “ралли” (rally) хэмээн орчуулсан (Lessing, 1995, хууд. 1050). Тэгэхлээр жагсаал нь англиар “демонстрашн” гэсэн үгээр орчуулах нь хамгийн тохиромжтой гэж үзэв.
Цуглаан гэдгийг Я.Цэвэлийн тольд “улс төрийн болон аливаа хойшлуулшгүй чухал асуудлыг хэлэлцэх олны түр хурал” (Цэвэл, 1966) хэмээн тайлбарлажээ. Тэгэхлээр цуглаан нь олон хүн цуглардаг мөртлөө бас заримдаа хурал гэсэн утгыг агуулдаг аж. Х.Гомбожавын тольд “цуглаан” гэдгийг “assembly”, “gathering”, “meeting” (Gombojab, 1986, хууд. 760) гэсэн бол Лессинг энэхүү саналыг өөрийн тольд дэмжжээ (Lessing, 1995, хууд. 205). Бауден үүн дээр нэмээд “демонстрашн” гэж болно гэжээ (Bawden, 1997). Үүнээс харахад бидний хэрэглэж байгаа цуглаан нь хурал, эсвэл хүмүүсийн бөөгнөрөлөөс юугаараа ялгаатайг тодруулах шаардлагатай юм. Бид цуглааныг илүү зохион байгуулагдсан хэлбэр болох “хурал” “assembly”, “уулзалт” “meeting” гэсэн утгыг нь авч үзээгүй харин гадаа хүмүүс зорилготойгоор ба зорилгогүйгээр чөлөөтэй ирж нийлж болохоор, олон нийтийн өмнө ил тод хийгдэж байгаа, гэхдээ тодорхой хэмжээний зохион байгуулалтай үйл явцыг “цуглаан” буюу “gatering” гэж авч үзэж байгаа болно.

1990 оны монголын жагсаал цуглааныг сурвалжилсан гадны сэтгүүлчид дээрх ойлголтуудыг нарийн ялган хэрэглэлгүй янз бүрээр бичжээ.
Мөн монголчуудын ярианы жирийн хэлэнд ч “жагсаал, цуглаан” гэсэн энэ хоёр үг холбоо утгатайгаар хамтдаа, нарийн ялгалгүйгээр хэрэглэж заншжээ. Харин онолын ном зохиолд энэ хоёрыг адилтган үзэх нь ч бий бас, ялган салгах нь бий. Бидний хувьд энэ хоёр ойлголтыг ерөнхийдөө ижил утгатай гэж ойлгож байна. Жагсаал нь хөдөлгөөнтэй, нэг цэгээс нөгөө цэг хүртэл хөдлөнө, харин цуглаан тийм байх албагүй, мөн жагсаал гэхээр эгнээ, дараалал, цуваа гэж ойлгогдоно, харин цуглаанд тийм утга байхгүй гэдгээр ялгаатай. Эсрэгээрээ цуглаан гэдэг нь цугларах, уулзах, хурах, бөөгнөрөх, овоорох гэсэн утгатай. Тэгэхлээр цуглаан гэдэг ойлголт нь жагсаал гэдэг ойлголт дотроо багтана. Жагсаал болгон цуглаан байж болно, харин цуглаан бүхэн жагсаал биш юм.
Жагсаал ба цуглааныг тодорхойлдог шалгууруудыг Ч.Тилли (Tilly, 1978, хууд. 19) С.Тарроу (Sidney, 1998, p. 7). М.Бэйcсинжэр (Beissinger, 2002, хууд. 463), Г.Экиэрт ба Жан Кубик (Ekiert, Grzegorz and Kubik, Jan, 2002) нарын барууны нийгмийн хөдөлгөөн, олон нийтийн эсэргүүцлийн судалгааны тэргүүлэх эрдэмтэдийн бүтээлүүдэд шинжилгээ хийж шалгууруудыг боловсруулан гаргав.
Үүнд нэгд, хүний тоо, тухайлбал М.Бэйcсинжэр өөрийн судалгаандаа 100-гаас доошгүй (Beissinger, 2002, хууд. 463) гэж заасан бөгөөд тухайн судалж байгаа судлаачид ялгаатай байдлаар санал дэвшүүлдэг, монголын хүн ам цөөхөн, олон газарт тархан суурьшсан зэргийг үндэслэн хориос доошгүй хүн гэсэн шалгуурыг хэрэглэж байгаа болно.
Хоёрт, оролцож байгаа хүмүүс сайн дураараа оролцож байх ёстой, мөн сонирхсон хүмүүс чөлөөтэй нийлэх боломжтой байх ёстой, чухал үүгээрээ чөлөөт жагсаал цуглаан нь эрх баригчдаас албан ёсоор зохион байгуулдаг Майн баярын жагсаал, зэргээс ялгагдана.
Гуравт, тухайн жагсаал цуглаан нь гадаа буюу үйл явдал нь олон нийтэд ил тод харагдахаар газар зохион байгуулагдах ёстой, (Beissinger, 2002, хууд. 463). Ингэснээрээ бид тодорхой явцуу хүрээний уулзалт, цугларалт, форум, их хурлуудаас ялгаатай.
Дөрөвт, зохион байгуулагч тодорхой хүмүүс эсвэл байгууллага байх, тэд олон нийтэд ялгагдахаар харагдах ёстой, үүгээрээ хүмүүсийн бөөгнөрөл, “үймсэн олон” (crowd)-оос ялгагдана.
Тавд, төрийн бодлого, институт, тодорхой лидерийг шүүмжлэх, өөрчлөх, дэмжих зорилготой, сонирхол нэгдсэн байх ёстой, үүнийг олон нийтэд ил харуулсан уриа лоозон, плакат юм уу “банер”, зураг, барьсан байх, тодорхой өнгө ашиглана. Мөн тодорхой үйл явдлыг ч шүүмжлэх сөрөг жагсаал ч бас үүнд хамаарна (counter demonstration).
Зургаад, олон нийтэд ил тод зорилготой, тодорхой шаардлагыг эрх баригчдад амаар эсвэл бичгээр тавьж байх ёстой.
Долоод, тодорхой төлөвлөсөн зохиомжтой (cценари), хөтөлбөртэй байх ёстой, төлөвлөсөн хугацаанд дагуу эхлэл ба төгсгөлтэй, үг хэлэх хүмүүстэй, шүлэг унших, дуу дуулах, ёслол үйлдэх, тодорхой субьектэд шаардлага танилцуулах зэрэг орно.
Наймд, харин жагсаал гэдэгт дээр дурдсан шалгуурууд дээр нэмээд нэг цэгээс нөгөө цэг руу зохион байгуулалттай явах үйл ажиллагаа нэмэгдэнэ.
Дээр дурдсан эхний найман шалгуураас эхний долоог хангаж байвал цуглаан, бүгдийг нь хангаж байвал жагсаал гэж үзнэ. Ерээд оны ардчилсан хувьсгалд оролцогчдын хувьд зааланд хийсэн томоохон уулзалт, форумыг цуглаан гэж үзэх гээд байдаг тал бий, гэхдээ гуравдугаар шалгуурын дагуу дотор хийгдсэн аливаа үйл ажиллагааг цуглаан гэж үзэхгүй юм учир нь үйл явдал олон нийтэд ил тод харагдахаар газар болж байж олон нийтийн гэдэг шалгуурыг хангах юм.

Эрдэнэтийн нөхцөл байдал.
1973 оны 11 сард зэс молибединумийн Монгол-Зөвлөлтийн хамтарсан “Эрдэнэт” компани байгуулагдсан (Sanders, 1996, хууд. 68). Энэ компанийн 51 хувийг зөвлөлтийн тал эзэмших бөгөөд дэлхийд томд орох уул уурхайн компанийг дагалдаж баригдсан Эрдэнэт хот нь 1976 онд дөрвөн хороотойгоор үүссэн (Sanders, 1996, хууд. 69). 1980 оны байдлаар 20429 хүнтэй байсан бол 1989 оны байдлаар хотын хүн амын тоо нь 45726 болж 2.4 дахин өсөөд байв (Doebler, 1994, хууд. 316). 1987 оны байдлаар Эрдэнэт хот нь 40000 монгол, гурван жилийн гэрээтэй зөвлөлтийн 10000 ажилчидтай байв

(Doebler, 1994, хууд. 141). 1990 он гэхэд Эрдэнэтийн оршин суугчдын 15 хувь нь монгол биш буюу ихэнхидээ оросууд байжээ (Atwood, 2004, хууд. 169). Мөн 1980-аад оны сүүл гэхэд 55000 зөвлөлтийн цэрэг монголд байрлаж байсан ба зарим нь хотуудын барилгын ажилд ажиллаж байсан (Doebler, 1994, хууд. 142),
1986 оны байдлаар тус хотын иргэдийн 80-аад хувь нь 35 хүртэлх насны залуучууд байсан бөгөөд (МАХН, 1986, хууд. 137) К.Зардыхан нарын судалгаагаар энэ үед “Эрдэнэт комбинатад ажиллаж буй монгол ажилчдын 70 хувь нь зөвлөлтийн иргэдтэй байнгын харилцаатай байдаг (Зардыхан, 1990, p. 130).
Уулыг баяжуулах Эрдэнэт үйлдвэр нь 1973 онд байгуулагдсан цагаасаа эхлээд 1984 оныг дуустал үйлдвэрлэх тусам Монголын талд ашиг олох бус эсрэгээрээ багагүй алдагдалд оруулдаг гэрээтэй байжээ. Учир нь байгалийн баялаг ашигласны төлбөр авдаггүй, Зөвлөлтөөс худалдаж авж байгаа барааны үнэ, Зөвлөлт рүү гаргаж байгаа бүтээгдхүүний үнийн харьцаа зохистой биш (Баабар, 2015), худалдаанд баримталж байсан валютын ханшны зөрүүтэй тогтоосон нь монголын тал алдагдалтай ажиллах гол шалтгаан байв (Лигдэн, 1996, хууд. 71). Монголчуудын амьдралыг дээшлүүлэх ёстой Эрдэнэтийн бүтээн байгуулалтанд ажиллаж байгаа монгол ажилчдын хувьд эхнээсээ л цалин, орон сууцны асуудал хүнд байжээ. 1974 онд Монгол ажилчдын нэгдсэн захиргааг байгуулсан ч тун удалгүй татан буулгасан ба 1980 онд 3000 орчим монгол ажилчдыг хариуцах ТТБарилга контор гэж байгуулаад даргаар нь С.Нямаасүрэнг томилсон. С.Нямаасүрэн “ажилчдын цалинг нэмэгдүүлэх”, “орон сууц”-ны асуудлыг шийдвэрлэх саналыг хамгийн түрүүнд тавьсан байдаг (Банзрагч, 2006, хууд. 154).
Эрчим хүч, уул уурхайн үйлдвэр, геологийн яамнаас “Эрдэнэт” үйлдвэрийн талаар гаргасан албан ёсны танилцуулгаас үзэхэд 1988 оны 2-р сарын байдлаар “Тус үйлдвэрт нийт 5222 хүн ажиллаж байгаагийн 1770 буюу 34 хувь нь зөвлөлтийн, 3452 буюу 66 хувь нь монгол ажилчид байна гэсэн байна39. 1989 оны 5-р сарын 19-ны өдөр Эрдэнэт хотод болсон “Үзэл суртлын ажилтны бүсийн зөвлөлгөөн”-ий протоколд Эрдэнэт үйлдвэрийн намын хорооны нарийн бичгийн дарга П.Дэмчигсүрэн “энд ажиллаж байгаа монгол зөвлөлтийн 5500 гаруй хүний амьдралтай холбоотой зарим зүйлийг цухас дурдая. Одоо манай үйлдвэрт зөвлөлтийн 1800, монголын 3700 хүн ажиллаж байна. Өөрөөр хэлбэл харьцаа бараг 30:70 болсон” гэжээ40. Уг нь жил ирэх тусам монгол ажилчдын тоо нэмэгдсээр л байв. Гэвч инженер ба дарга нарын дийлэнхи нь зөвлөлтүүд байв. 1988 оны байдлаар тус “үйлдвэрийн дунд шатны нэгжийн удирдах ажилтны дотор монгол ажилтны эзлэх хувийн жин бага байгаа”, “нийт ажиллагчдын 71 хувийг монгол ажилчид эзэлж байгаа атал цех тасгийн 24 дарга нараас 4, хэлтсийн эрхлэгчид 14 хүнээс 2 монгол хүн байгаа нь удирдлагыг хүндрүүлж монгол ажилчид, зөвлөлтийн удирдах ажилтан нарын хооронд ажил хэргийн хэлхээ холбоонд бэрхшээл учруулж байна” (“Эрдэнэт”: хамтын үйлдвэрийн сургамж , 1988, хууд. 17) гэсэн бол 1989 он гэхэд инеженер техникийн ажилтнуудын талаас илүү нь зөвлөлтүүд байв (Лигдэн, 1996, хууд. 68). Зөвлөлтийнхөнтэй харьцуулахад монголчууд цалин бага авдаг, мөн тус үйлдвэр нь монголд ашиггүй ажилладаг, бараг бүх шатанд монгол биш удирдлагатай байдаг явдал нь үйлдвэрийн талаар шүүмжлэл үзэл бодлыг төлөвшүүлж хөдөлмөрчдийн хувьд эсэргүүцэл хийх үндсэн шалтгаан болжээ. Ямартай ч 12-р сарын 3-ний өмнө гурван томоохон үйл явдал болсныг онцолж болох юм.
Нэгд, 1988 оны 11-р сард болсон “Намын амьдрал” ба “Коммунист” сэтгүүлийн хамтран зохион байгуулсан ““Эрдэнэт”:хамтын үйлдвэрийн сургамж” хэмээх “дугуй ширээний” ярилцлага болов. Талууд үнэ, зөвлөлтийн мэргэжилтэн, удирдах ажилтны харьцаа, давуу эрх хангамж зэрэг олон сэдвийг тойрон илэн далангүй ярилцсан тухайн үедээ гайхмаар зүйл байв. Монголын ба Зөвлөлтийн талаас гаргаж байгаа саналууд маш зөрүүтэй. Монголын талаас “Эрдэнэт” үйлдвэрийн орлогч захирал Г.Лхагвасүрэн “үйлдвэрийн дунд шатны нэгжийн удирдах ажилтны дотор монгол ажилтны эзлэх хувийн жин бага байгаа нь зохион байгуулалтын нэг дутагдал мөн” гэсэн бол гагнуурчин Г.Бямбаа “бригадын даргаас хэсэг, хэлтсийн дарга хүртэл үндсэндээ зөвлөлтийн мэргэжилтнүүд ажиллаж байна. Тэд сайн ажиллахыг шаардахаас биш, монгол ажилчдын амьдралын талаар санаа зовдоггүй” (“Эрдэнэт”: хамтын үйлдвэрийн сургамж , 1988) хэмээн илэн далангүй хэлэв. Монголын талаас гаргасан саналуудыг хураангүйлвал нэгд, хамтын үйлдвэрийн үр ашгийг дээшлүүлэхэд үнийн харьцааг өөрчилж хамтын үйлдвэрийн бүтээгдхүүний гадаад худалдааны үнийг дээшлүүлж, тус үйлдвэрт зориулан ЗХУ-аас авч

39 (МАХН-ын архив Хөмрөгний дугаар 4, Дансны дугаар 37 ХН дугаар 181 он 1989 14-р хуудас)

буй бүтээгдхүүн, материалын гадаад худалдааны үнийг зөвлөлтийн бөөний үнэ хүртэл хямдруулах, хоёрт, Зөвлөлтийн мэргэжилтнүүдийг монголын талын зөвшөөрөлгүйгээр томилон ирүүлж байна. Иймд адил үйлдвэрлэл дээр ажиллаж байгаагүй хүмүүсийг ирүүлэхийг бүрэн зогсоох, ирэхийг нь сайн шилж сонгож, монголын талын зөвшөөрлыг авдаг байх нь зүйтэй, гуравт, Бригадын даргаас хэсэг, хэлстийн дарга хүртэл үндсэндээ зөвлөлтийн мэргэжилтнүүд ажиллаж байна. Дөрөвт, дарга нар сайн ажиллахыг шаардахаас биш монгол ажилчдын амьдралын талаар санаа тавих нь бага байна. Монгол ажилчдын цалин, орон сууцны нөхцөл, хангамжийг сайжруулах шаардлага тавив. Зөвлөлтийн талаас, нэгд, Хамтын үйлдвэрийн санхүү-эдийн засгийн үр дүнг ЗХУ-аас нийлүүлж байгаа, түүний дотор хамтын үйлдвэрт зориулсан таваар дээрх БНМАУ-ын дотоодын бөөний үнэ үлэмж өндөр байгаа, хоёрт, мэргэжлийн шаардлага хангахгүй хүмүүсийг тэднийг томилж явуулсан байгууллагын зардлаар буцааж байх эрхийг үйлдвэрт олгосон. Тэр эрхээ л эдлэх хэрэгтэй, гуравт, Монгол ажилтны мэргэжлийн ур чадвар муу байна гэж шүүмжлэв. Чухамдаа Монголчуудын хувьд Эрдэнэт үйлдвэр нь эдийн засгийн утгаараа ч үзэл суртлын агуулгаараа ч гол сэдэв, итгэл найдвар байв. Үнэхээр ч Эрдэнэт бол нэг талаас Монгол ба Зөвлөлтийн хамтын ажиллагааны бэлэг тэмдэг, нөгөө талаас хоёр орны мэргэжилтнүүдийн хэтэрхий ялгаатай эрх хангамж, эрх мэдлийн илэрхийлэл болж байсан учраас зөвлөлтийн эсрэг үзлийн гол төв болж байв (Тамир, Зөвлөлтийн эсрэг үзэл монголд, 2014). 1989 оны 4-р сараас Эрдэнэтэд байсан зөвлөлтийн цэргүүд эх орондоо буцаж эхлэв (Ганболд, 2006, хууд. 276).
Хоёрт, 1988 оны 12-р сарын 14-ний өдөр Эрдэнэтэд анхны ажил хаялт болов. (Тамир, Социалист Монголын анхны ажил хаялт, 2015). Эрдэнэтийн Зөвлөлтийн барилгын “Медьмолибденстрой” байгууллагын монгол жолооч нар цалин хөлстэй холбоотой хөдөлмөрийн маргааны улмаас ажил хаялт хийжээ. Үйлдвэрчний эвлэлийн бүлгийн ахлагч ажилчдыг зохион байгуулсан, ажил хаялт нь ажилчдын талд эерэгээр шийдэгдсэнээр дууссан бөгөөд дээд удирдагуудын анхаарлын төвд орсон байжээ. Анхны ажил хаялттай холбоотой хоёр баримтыг МАХН-ын төв архиваас олсон юм. Эхнийх нь 1989 оны 5-р сарын 19-ны өдөр Эрдэнэт хотод болсон “Үзэл суртлын ажилтны бүсийн зөвлөлгөөн”-ий протокол юм. Энэ протоколд Эрдэнэтийн намын хорооны I НБД Б.Мянганбаяр “Зөвлөлтийн барилгын удирдах газарт тусалж ажилладаг 2600 ажиллагсадтай монгол ажилчдын захиргааны авто тээврийн комбинатын хэдэн цөөхөн жолооч нарын дунд гарсан асуудал юм. Зарим маркийн машины жолооч нарт олгодог тариф буюу цалингийн зөрүүг өөрчлөлгүй 3-4 жил болсон. Учир нь яриа гаргана гээд шийдвэрлэж чадахгүй байжээ. Гэхдээ үүнийг шийдвэрлэхдээ жолооч нартаа ойлголтыг урьдчилан зөв өгөөгүйгээс хэдэн жолооч асуудлын учир утгыг олохоор хагас өдөр ажилд гараагүй, зөвлөлтийн хүмүүс энэ асуудлыг ойлгуулах гэж хагас өдөр болсон. Энэ талаар бидэнд урьдчилан яриагүй. Тухайн үеийн үйл явцыг ч мөн яриагүй. Үүнийг л зарим хот, хөдөөд арай өөр маягаар яриа болгосон асуудал юм” гээд “Өнөөдрийн яригдсан асуудалтай төстэй үйл ажиллагаа Дархан хотод ч гарч байна. Үүний гол учир шалтгаан нь Эрдэнэтэд гарснаас л боллоо гэх нь зохимжгүй юм” гэжээ41. Үүнээс харахад анхны ажил хаялт зарим талаараа зөвлөлтийг эсэргүүцсэн шинжтэй ч байв. 1989 оны 3-р сарын 6-ны өдөр “Гэмт хэрэг, эрх зүйн зөрчлөөс урьдчилан сэргийлэх, хэв журам сахиулах зарим арга хэмжээний тухай” Эрдэнэт хотын АДХ-ын гүйцэтгэх захиргааны 14-р тогтоол гарчээ. Үүний дараа 1989 оны 4-р сарын 13-14-нд МАХН- ын ТХ-ны ЕНБД, БНМАУ-ын АИХ-ын Тэргүүлэгчдийн дарга Ж.Батмөнх Эрдэнэт хотод биеэр ирж ажиллажээ (Ганболд, 2006, хууд. 276).
Гуравт, 1988 оны 12-р сард МАХН-ын алдарт V бүгд хурал хуралдаж “монголын өөрчлөн байгуулалтын загварыг” батлав. Хурлын өмнө МАХН-ын албан ёсны хэвлэл “Үнэн” сонинд 1988 оны 12-р сарын 20-ны дугаарт “Хөдөлмөрчдийн захидал” гэсэн буланд МАХН-ын ТХ-ны V бүгд хурлын өмнө УТТ-ны гишүүн Б.Алтангэрэл, Б.Ламжав, С.Лувсангомбо, Д.Моломжамц нарыг нэр цохон шүүмжилсэн нь анх удаагийнх байв (Үнэн, 1988). Цэдэнбалын үеийн УТТ архаг гишүүдийг бүгдийг нь шүүмжилсэн захидлыг иргэд сэрдхийн хүлээн авав. Томоохон өөрчлөлт хийгдэх юм байна гэсэн “хүлээлт” хөдөлмөрчин, сэхээтнүүдэд төржээ. 1988 оны 12-р сарын 21-ны МАХН-ын ТХ-ны V бүгд хурлаар ТХ-ны гишүүн Т.Рагчаа “Манай хэвлэл, мэдээллийн хэрэгсэл ах дүү орнуудын найрамдал, нэр хүнд, биднийг үргэлж түшиж тулж явдаг сайхан санааг нь мартахгүй устган мэдээлж байгаа нь үнэн. Тэгэхдээ завсар зайгаар нь бас зохисгүй юм хавчуулаад байх шиг санагддаг. Эхлээд Эрдэнэтийн тухай юм бүхэн нууцхан байсан байх. Үүний хор уршиг нь юу болж байна вэ гэвэл одоо Эрдэнэтээс үйлдвэрлэн гаргаж байгаа зэс молибдений концентрац хямдхан шиг үнээр л зөвлөлт рүү явчихдаг,

41 (МАХН-ын архив Хөмрөгний дугаар 4, Дансны дугаар 37 ХН дугаар 297 он 1989 4-р хуудас)

дотор нь байгаа алт, мөнгө зэрэг бусад ихээхэн чухал зүйл нь зөвлөлтрүү бас явчихаж байгаа юм байна шүү дээ гэсэн байдлаар хүмүүс асуух юм”42.
1989 оны 2-р сарын 9-ний өдөр МАХН-ын албан ёсны хэвлэлд “Хүний эрхийн түгээмэл тунхаглал” хэвлэгдэв. Орчуулахдаа “Хүн бүр тайван жагсаал цуглаан, хуралд оролцох... эрхтэй” гэснийг “Хүн бүр энх тайвны жагсаал цуглаан, хуралд оролцох ...”гэж үг нэмж утга санааг нь өөрчилсөн байна (Амарсанаа, 2011, хууд. 40). Эрдэнэтэд монголын ажилчин ангийн томоохон хэсэг нь амьдардгийн хувьд ажилчдын амьдрал ахуйг сайжруулах төрөл бүрийн шаардлагыг тавьж байв. 1989 оны 5-р сарын 19-ны өдөр Эрдэнэт хотод болсон “Үзэл суртлын ажилтны бүсийн зөвлөлгөөн”-ий протоколд Дархан хотын монгол ажилчдын захиргааны намын нарийн бичгийн дарга П.Даваа “1986 он хүртэл зөвлөлтийн барилгын байгууллагад ажиллаж байсан монгол ажилчдын тухай асуудал үндсэндээ мартагдсан байсан” гээд “Зөвлөлтийн хүмүүс тэр бүр монгол хүмүүсийн зан заншил, амьдрал, ажлын ахуй нөхцлийг бүрэн ойлгож чадахгүй байна” гээд “зарим мэргэжилтэн ч гэсэн зан харьцааны хувьд доголдолтой гэж олон жил ажилласан хүмүүс ярьж байна” гэжээ43.
Эрдэнэт хотод 1989 оны сүүлээр явуулсан судалгаагаар “Эдийн засгийн шинэчлэлийг хэрэгжүүлэхэд намын байгууллага хэрхэн нөлөөлж байна вэ?” гэсэн асуултанд 23.3 хувь нь “нөлөөлж үр дүнд хүрч байна”, 39.4 хувь нь “үр дүн бага байна”, 20.4 хувь нь “нөлөөлж чадахгүй байна” гэсэн. Товчоор дийлэнхи нь намын байгууллагын үйл ажиллагааг шүүмжлэх үзэл бодол тогтоод байв44. Ялангуяа ийм шүүмжлэлт үзэл бодол нь Эрдэнэтдэх монгол зөвлөлтийн цалингийн тэгш бус байдал, зөвлөлтөд төлөх өр, хоёр орны худалдаа, зөвлөлтийн цэрэг, байгаль орчны бохирдол зэрэгтэй шууд холбоотой. 1989 оны 4-р сарын 14-нд Эрдэнэт хотод болсон “Үзэл суртлын ажилтнуудын бүсийн зөвлөгөөн”-ий протокол дээр НАХЯ-ны хэлтсийн дарга О.Маш-эрдэнэ үг хэлэхдээ Хөдөлмөрчдийн дунд манай эдийн засгийн байдлын тухай бодит үнэнийг мэдэх эрмэлзэл ихэсч, эдийн засгийн гадаад харилцааны асуудалд шүүмжлэлтэй хандах болсны зэрэгцээ улс орны хөгжлийн төвшин, эдийн засгийн бэрхшээлтэй байдлыг монгол зөвлөлтийн хамтын ажиллагаа, найрамдалтай шууд болон шууд бусаар холбон үзэж, ярилцах нь олонтоо тохиолдож байна. Үүний зэрэгцээ хоёр орны иргэдийн харилцаа, хамтын үйлдвэрийн үр ашиг, ЗХУ-д төлөх өрийн хэмжээ, зөвлөлтийн мэргэжилтэн, цэргийн асуудлаар цуурхал яриа гаргах явдал түгээмэл шинжтэй болж байна. Наад захын ганц нэг баримтаас дурдвал: “... ЗХУ-ын ЭСЯ-ны үүдэнд оюутан залуус эсэргүүцлийн жагсаал хийсэн, санал хураалтаар Эрдэнэтийн оршин суугчдын 90 гаруй хувь нь зөвлөлтийн мэргэжилтнүүдийг гаргах санал өгсөн. Чойр, Мааньтаас буцахдаа зөвлөлтийн цэргүүд 5 давхар байшинг дэлбэлсэн:..” гэх зэрэг цуурхал тарж байна” гэжээ45. 1989 оны 5-р сарын 19-ны өдөр Эрдэнэт хотод болсон “Үзэл суртлын ажилтны бүсийн зөвлөлгөөн”- ий протоколд Эрдэнэт үйлдвэрийн намын хорооны нарийн бичгийн дарга П.Дэмчигсүрэн “нуугаад яахав, хүн амын дотор манай үйлдвэрийн тухай буруу ташаа төсөөлөл, яриа хөөрөө их байдаг” гэжээ46. Нөхцөл байдал өөрчлөгдөж байгаатай холбоотой Эрдэнэт үйлдвэрийн ерөнхий захирлаар анх удаа монгол хүнийг, Ш.Отгонбилэгийг томилжээ (Ганболд, 2006, хууд. 382)..

Албан бус бүлгүүдийн үйл ажиллагаа идэвхжсэн нь
1989 онд Эрдэнэтэд төрөл бүрийн албан бус бүлэг үүсэх нөхцөл бүрдсэн байна. Д.Баатар нь Эрдэнэт үйлдвэрийн Хүдрийн уурхайд “1989 оны 3-р сарын дундуур “Ил тод бүлэг” нэртэй өөрийн ханын сонинтой групп байгуулж А.Идэрсүрэн, Д.Гантөмөр, Д.Батлхагва, Т.Нямжав, Дашжаргал нарын залуус идэвхтэй оролцож, нам төрийн удирдлагын бодлогод хурц шүүмжлэлтэй хандаж байсан юм” гэжээ (Сувдаа, Үнэний дуу хоолой, 1999, хууд. 84). “Дараа нь бид Эрдэнэт хотын “Энх” клубтэй нэгдэж хамтран ажилладаг болсон” (Эрдэнэтийн ардчилал 20 жил, 2011, хууд. 172).
1989 оны 10-р сард “Уурхайчин” соёлын ордны дэргэд Соёлын ордны зураач Д.Энхтайван47, Соёлын ордны арга зүйч С.Зориг, Хүүхэлдэйн театрын дарга Ц.Хүрэлбаатар, Соёлын ордны зураач Д.Баттөр, яруу найрагч Д.Батлүндэн, яруу найрагч Л.Болдсайхан, Соёлын ордны зураач Д.Батбилэг,

42 (МАХН-ын архив Хөмрөгний дугаар 4, Дансны дугаар 37 ХН дугаар 135 он 1988 390-р хуудас)
43 (МАХН-ын архив Хөмрөгний дугаар 4, Дансны дугаар 37 ХН дугаар 297 он 1989 171-р хуудас)
44 (МАХН Хөмрөгний дугаар 4, Дансны дугаар 37 ХН дугаар 374, он 1989, 32-р хуудас)
45 (МАХН-ын архив Хөмрөгний дугаар 4, Дансны дугаар 37 ХН дугаар 294 он 1989 70-р хуудас)
46 (МАХН-ын архив Хөмрөгний дугаар 4, Дансны дугаар 37 ХН дугаар 297 он 1989 165-р хуудас)
47 Соёлын төвийн зураач Д.Энхтайван (УИХ-ын гишүүн), хөгжмийн зохиолч Энхтайван, “атаман” хочит Энхтайван гээд гурван ижил нэртэй хүмүүс байсан бололтой.

Эрдэнэт сонины сурвалжлагч, сэтгүүлч Ч.Амаржаргал, Соёлын ордны орлогч дарга А.Батсүх нарын хэсэг залуус эв нэгдлийн холбоо нэртэй улс төрийн “Энх” клуб байгуулсан. Дараа нь Б.Баттүвшин нарын бусад хүмүүс нэмэгджээ. 1989 оны 11-р сарын 5-нд ЗМЗ-ын эвлэлийн үүрийн дарга, До.Ганболд, Ц.Балдорж, энергитик Б.Лёня, засварчин Д.Нямдорж, нарын Уулын баяжуулах “Эрдэнэт” үйлдвэрийн Засвар механикийн заводын ажилчид “Улс төрийн дугуйлан” байгуулагджээ (Эрдэнэтийн ардчилал 20 жил, 2011, хууд. 9). “Ил тод” бүлэг нь “өөрчлөн байгуулалт”-аар өдөөгдсөн цөөхүүлээ, гэхдээ ханын сонинтой, зохион байгуулалттай байсан бол, “Энх” нь Эрдэнэт хотын “Горняк” соёлын төвд яруу найрагч, урлаг соёлын ажилтнууд, сэтгүүлч нарын хорь орчим хүнээс (Нямдэндэв ба Баатарсүрэн, 2000, хууд. 19) бүрдсэн үндэсний сэхээтний шинжтэй урлаг соёлын үйл ажиллагаан дээр суурилдаг бүлэг байсан бол Эрдэнэт үйлдвэрийн ЗМЗ-ийн дугуйлан нь үйлдвэрийн техникийн ажилчид, инженерүүдээс бүрэлдсэн, эвлэлийн зохион байгуулалттай, бараг цех бүрээс төлөөлөлтэй хүчтэй, гучаас доошгүй (Нямдэндэв ба Баатарсүрэн, 2000, хууд. 87) олуулаа ажилчдын дугуйлангийн хэлбэртэй байснаараа онцлогтой.
ЗМЗ-гийн Б.Ленягийн бичсэнээр481989 оны 11-р сарын 16-ны Пүрэв гарагт Эрдэнэт Уулыг Баяжуулах Үйлдвэрийн ЗМЗ-ийн гуанзны хаалга, мэдээллийн самбарт “ажилчдаас тус цехийн нам захиргаанд хандаж хөдөлмөрийн нөхцөл сайжруулж, цалин хөлсний үнэлгээг дээшлүүлэх талаар тавьсан шаардах хуудсуудыг гараар бичиж наасныг олж уншлаа” (Леня, 1991). Үүний шалтгааныг “арваад жилийн турш ажилчид, мастерууд эрүүл ахуйгаа сайжруулах, цалин хөлсөө нэмэгдүүлэх талаар асуудал хөндөж тавиад ч, зовж зүдэрч байгаагаа хичнээн чиг тайлбарлаад, гомдол хүсэлтээ гаргаад ч, гуйж царайчлаад ч үл тоомсорлон биелүүлдэггүй дарга удирдлагуудад итгэл алдаж дургүйцэн, бүр сүүлдээ хэдэрлэж эхэлсэн нь энэ” гэж тайлбарлажээ. Энэ бичгийг “хэн бичсэн, хэн санаачилсан, цаана нь хэн байгаа нь” үл мэдэгдэж байсан ч үйлдвэрийн нам захиргааны удирдлагууд яаралтай энэ хуудсыг хуулан авч улмаар цехийнхэн “ажил хаяж болзошгүй” хэмээн цехийн бүх ажилчдыг цуглуулж хурал хийсэн байна. Хэдийгээр шаардах хуудсанд ажил хаях тухай бичээгүй байсан ч тэр өдрийн оройдоо гэхэд “хот даяар УБҮ дээр ажил хаях тухай уриалга гарсан гэнэ” гэсэн цуу яриа амнаас ам дамжин тарав (Леня, 1991). Улмаар долоо хоногийн дараа анхны тавьсан шаардлагаа давтаж бичсэн хуудсуудыг бүр олон газар наасан байна. Нам, захиргааны дарга нар ажилчидтайгаа 11-р сарын 12-23-ны өдрүүдэд үргэлжлүүлэн уулзаж асуудлыг намжаах гэж оролдсон нь ч үр дүнд хүрээгүй байна.
1989 оны сүүлээр албан бус бүлгүүдийн үйл ажиллагаа нь ханын сонин, уулзалт, шүүмжлэлээс хальж эхэллээ. 1989 оны 11-р сарын сүүлээр Улаанбаатарт Залуу уран бүтээлчдийн улсын II зөвлөгөөнд Эрдэнэт хотын ХЗЭ-ийн хорооны ажилтан Лундаажанцан, телевизийн найруулагч Энхтайван (хөгжмийн зохиолч) Ц.Хүрэлбаатар гурав явжээ. Харин Болдсайхан өөрөө зардлаа гарган сайн дураараа явсан (Нямдэндэв ба Баатарсүрэн, 2000, хууд. 61). Түүнчлэн “ЭНХ” клубын Ч.Амаржаргал нар урилгаар явж хотын нөхцөл байдлын талаар маш сайн мэдээлэлтэй болж иржээ (Амаржаргал, 1992). Мөн яруу найрагч Ууганбаяр (Эрдэнэтийн ардчилал 20 жил, 2011, хууд. 185), сурвалжлагч Б.Баатарсүрэн нар (Эрдэнэтийн ардчилал 20 жил, 2011, хууд. 213) явжээ.

12-р сарын 3-ны жагсаалын зар.
1989 оны 11-р сарын 26-нд “Ил тод бүлэг”-ээс “сэмхэн жагсаал зохион байгуулахаар болж Д.Гантөмөр бид хоёр түүнийг бэлтгэж байтал нууц мэдээлэл задарч, хотын дарга, үйлдвэрийн удирдлагууд бидний анх цуглаан хийхээр товлосон тэр өдөр Сэлэнгэ амралт руу залуучууд, ажиллагсадаа авч явж, цанын тэмцээн зохион байгуулан бидний төлөвлөсөн ажил суларсан юм (Сувдаа, Эрдэнэтийн ардчиллын бүрэн түүх, 2019, хууд. 24). Б.Батлхагва ч гэсэн энэ тухай “1989 оны 11-р сарын 27-нд бид Эрдэнэт хотод анхны жагсаалаа хийх гэж оролдсон боловч хүмүүс цуглаж өгөөгүй юм” гэжээ. 11-р сарын 27- ны өдөр нь даваа гараг учраас тэрээр 26-ны өдөртэй андуурчээ. Тиймээс энэ жагсаал хийх оролдлого бүтэлгүй болсон гэжээ (Сувдаа, Үнэний дуу хоолой, 1999, хууд. 84). Гэвч ийм санаачлагыг бусад бүлгүүд ч гаргаж байж. Янз бүрээр бичигдсэн зарууд үзэгдэх болов. Тухайн үед Эрдэнэтийн МАХН- ын хороонд үзэл суртал эрхэлсэн лектор Д.Цагаач “1989 оны 11-р сарын сүүлийн долоо хоногийн

48 Балдангийн Леня нь 1989 оноос Эрдэнэт үйлдвэрийн ЗМЗ-гийн цахилгааны инженерийн ажилтай, 1989 оны 11-р сарын 5-наас Эрдэнэт үйлдвэрийн Засварын механик заводын “Улс төрийн дугуйлан”-г До.Ганболд, Ц.Балдорж нартай хамт байгуулсан (Эрдэнэтийн ардчилал 20 жил, 2011, хууд. 9). 1990 оны 1-р сарын 22-ны өдөр Монголын ардчилсан холбооны салбар зөвлөлийн гишүүн болсон (Сувдаа, Үнэний дуу хоолой, 1999, хууд. 152), 1990 оны 5-р сарын 19-нд Эрдэнэт хотын МоАН-ын анхдугаар бага хурлаас МоАН-ын зөвлөлдөх зөвлөлийн тэргүүлэгч гишүүнээр сонгогдсон (Нямдэндэв ба Баатарсүрэн, 2000, хууд. 27)

бүтэн сайн өдрийн өглөө Үйлчилгээний төв, Хоршооллын эцсийн буудал, Говилд 12-р сарын 3-нд “Найрамдал” талбайд цуглаан болох тухай зар наасан тухай надад мэдэгдэж түүнийг шалгах үүрэг өгсөн. Үүний дагуу явж үзэхэд бүх зарыг нь хуулаад авчихсан байв” гэжээ (Эрдэнэтийн ардчилал 20 жил, 2011, хууд. 248).
Эрдэнэтийн МАХН-ын хорооны Товчооны хурал 1989 оны 11-р сарын 28-ны мягмар гарагт болов. Тус хурлын тэмдэглэлийг МАХН-ын архивын баримтаас олсон юм. Тус хуралд намын нэгдүгээр НБД Б.Мянганбаяр хэлэхдээ “Хотын хэмжээнд 11-р сарын дунд үеэс “Уриалга” хуудас наах явдал гарч байна” гээд улмаар “Ирэх “баасан” гарагийн цуглааныг өргөтгөж, хотын намын хорооны гишүүд, хотын депутатуудыг, байгууллагын дөрвөн дарга нарын хамт цуглуулж, цаг үеийн асуудлаар яриа хийх нь зүйтэй. Энэ цуглаанд хотын хэмжээнд гарч байгаа гэмт хэрэг, зөрчлийн мэдээг танилцуулж, үүнтэй холбогдуулж цаашид гарах арга хэмжээний талаар тодорхой шийдвэр гаргая” гэжээ. Энэ хуралд Эрдэнэт үйлдвэрийн намын хорооны дарга Ц.Дэмчигсүрэн “Улс, хотын хэмжээнд болж байгаа асуудлыг өөрчлөлт, шинэчлэлтийн үйл явцтай холбогдуулан нэгтгэж дүгнэлт хийсэн нууц захидал гаргаж намын гишүүдэд мэдээлэх нь зүйтэй” гэжээ49. Үнэхээр ийм нууц захидал бичигдсэн юм.
Оролцогч Б.Цэдэндашийн нотолсноор 12-р сарын 3-ны жагсаалын ухуулах хуудсыг Д.Нэргүй хэлж Б.Цэдэндаш бичсэнээр хоёр хувь үйлдэж үүрийн харанхуйгаар үйлчилгээний төв, “Барилгачин” соёлын ордны зарлалын самбарт тус тус наажээ (Сувдаа, Үнэний дуу хоолой, 1999, хууд. 53). Үүнийг өөр эх сурвалж ч нотолж байна. Батлүндэн “Тайван жагсаал болох тухай зарлалыг Ариунболд, Нэргүй хоёр наасан юм. Энэ зарлалыг үйлчилгээний төвийн зүүн талын том зарлалын самбар дээр наасан” гэжээ (Нямдэндэв ба Баатарсүрэн, 2000, хууд. 66) 12-р сарын 3-ний жагсаалд оролцогч Б.Батлхагва “Манай “партизан” Д.Баатар, Д.Гантөмөр, А.Идэрсайхан болон “Ил тод” бүлгийн нөхөд “Эрдэнэт” үйлдвэрийн районд 1989 оны 12-р сарын 03-нд тайван жагсаал хийнэ гэж гараар болон оросын бичгийн машинаар бичсэн зарлалын чанартай бичгийг нууцаар энд тэнд нааж байлаа” гэжээ (Эрдэнэтийн ардчилал 20 жил, 2011, хуудсд. 180-181). Зарлалыг хэдийгээр хураан авч байсан хэдий ч дахин гарч хотын намын хорооны байшингийн самбарт хүртэл байрлажээ (Леня, 1991). Одоо эл үйл явдал зөвхөн УБҮ-ийн хэмжээнд төдийгүй хот даяар яригдаж, яаралтай арга хэмжээг удирдлагууд авч эхлэв”. 11-р сарын 29-нд буюу долоо хоног бүрийн Лхагва гараг болгонд “Уурхайчин” соёлын ордны их зааланд байгууллагын удирдлагуудын ээлжит хуралд Б.Мянганбаяр дарга тэргүүтэй нам, захиргааны удирдлагууд бүгд цуглаж уг асуудлыг хэлэлцжээ. Уг хуралд хуралд суусан Д.Эрдэнэбат “НБД Б.Мянганбаяр хэлэхдээ “Ирэх бүтэн сайн өдөр энд тэнд цуглаан болох гэж байна. Тиймээс ажилчдаа түүнд оролцуулахгүйн тулд бүр ажиллагсадаа агаар салхинд гарах ажлыг зохион байгуулах хэрэгтэй” гэж үүрэг өгсөн гэжээ (Эрдэнэтийн ардчилал 20 жил, 2011, хууд. 120)
Л.Болдсайхан “Эрдэнэтдээ ирээд ухуулах хуудас, иргэдийг жагсаалд оролцохыг уриалсан бичиг баримт боловсруулан түүнийг гараар голдуу бичиж олшруулаад шөнө нь гудамжинд гарч байрны хана, шон, хашаа, албан газар хаа сайгүй наасан. хоёр шөнө нойргүй хонон бичиг наасан” гэжээ (Эрдэнэтийн
ардчилал 20 жил, 2011, хуудсд. 185-86). 1989 оны 11-р сарын 30-ны өдөр хотын төвийн хүний нүдэнд ил байдаг зарлал, мэдээллийн бүх самбарууд дээр “Үнэний дуу хоолой” гэсэн зар бичиг наагдаж, тэр зар бичигт “Монгол ах дүү нараа! 1989 оны 12-р сарын 03-ны 12 цагаас Найрамдал талбайд болох тайван жагсаалд хөдөлмөрчдийг өргөнөөр оролцохыг урьж байна” гэж бичсэн байжээ (Сувдаа, Эрдэнэтийн ардчиллын бүрэн түүх, 2019, хууд. 13) (Леня, 1991).
1989 оны 12-р сарын 1-ний байгууллагуудын өглөөний сонсголд энэ асуудлыг дахин ярив. Жагсаалыг ажиглагч Рэнжавын Гантулга “1989 оны 12-р сарын 3-нд жагсаал цуглаан болно гэсэн утгатай бичиг байв. Тэр бичиг дээр бас “Жанжин Сүхбаатарын намыг жинхэн утгаар нь байгуулья” гэсэн утгасан үг ч байсан. Тэр зарлал маргааш нь байхгүй болсон байв. Тэгээд маргааш нь цэргийн ангийн өглөөний сонсгол дээр тэр зарлалын тухай ярьж байлаа” гэжээ.
Мэдээж энэ үйл явдал эрх нам, захиргааны удирдлагууд, мөн НАХЯ, цагдаагийн байгууллагын анхаарлын төвд байлаа. Хэдий ингэж хориглож байсан ч Эрдэнэт даяар үүсээд байсан албан бус бүлгүүд ба идэвхтнүүд ч ийм санаачлагыг дэмжиж байлаа.
Үйл явдлын урд өдөр буюу 1989 оны 12-р сарын 2-ны Бямба гарагт хагас өдөр ажилладаг бөгөөд уламжлал ёсоор өглөөний уншлага хийнэ. АДХГЗ-нд ажиллаж байсан Х.Лувсаншарав ингэж бичжээ. “12-р сарын 2-ны Бямба гарагийн өглөөний сонин уншлагыг Г.Дүгэрээ “Шашингүйн үзэл сэдвээр
49 (МАХН Хөмрөгний дугаар 4, Дансны дугаар 37 ХН дугаар 376, он 1989, 204-р хуудас)

хийсний дараа Ардчилсан холбооны залуучууд жагсаал цуглаан хийх мэдэгдэл өгснийг захиргааны дарга аппаратын ажилтнуудад танилцуулж санал асуусан” гэнэ (Сувдаа, Эрдэнэтийн ардчиллын бүрэн түүх, 2019, хууд. 170) Ямартай ч хот даяар 12-р сарын 3-ны өдөр тайван жагсаал болно гэсэн мэдээлэл бүрэн таржээ.

Дуусаагүй жагсаалыг зохион байгуулагчид ба оролцогчид
Шинээр байгуулагдсан “Энх” ба ЗМЗ хоёр клуб албан ёсоор уулзалт хийв. ЗМЗ-н дугуйлангийн бие төлөөлөгч До.Ганболд, Ц.Балдорж 12-р сарын 03-нд жагсаал хийх тухай ярилцжээ. Жагсаалыг ЗМЗ-н “Улс төрийн дугуйлан” биечлэн хийлгэх ба “ЭНХ” ажиглагчаар оролцохоор тохиролцжээ (Нямдэндэв ба Баатарсүрэн, 2000, хууд. 18). ЗМЗ-ын идэвхтэн Ч.Бямбаа “Хоёр дугуйлангаа нэгтгэе гэж бид ярилцаад 1989 оны 12-р сарын 01-нд анх удаа хамтарч хуралдсан. Нэгдье гэдэгт санал нийлж, 12-р сарын 03-нд тайван жагсаал хийнэ гэж ярьж тохиролцсон (Нямдэндэв ба Баатарсүрэн, 2000, хууд. 47) гэжээ. Ажилчдыг нэгтгэсэн гол хүч болсон ЗМЗ нь илүү радикал байсан бол сэхээтэн уран бүтээлчдийг нэгтгэсэн “Энх” арай болгоомжтой байв. Хэдийгээр “Энх” клуб ажиглагчаар оролцох болсон ч зарим гишүүд нь уг жагсаалын зохион байгуулалтад оролцсон бололтой “Энх”-ийн С.Зориг “Эхний тайван жагсаалыг ЗМЗ-ын бүлэг зохион байгуулсан” бөгөөд Болдсайхан, Батсүх бид хэд ордны бага заалны цонхноос ажиглаж байсан” (Нямдэндэв ба Баатарсүрэн, 2000, хууд. 64) Батлүндэн “Ардчилсан хувьсгалын 20 жилийн ойн баярт зориулсан бага хурал дээр тавьсан илтгэлдээ “эхний тайван жагсаалыг болж байх үед “”Энх” клубын гишүүн С.Зориг, Д.Энхтайван, С.Ууганбаяр, Х.Гомбосүрэн, Ц.Хүрэлбаатар, Б. Уранчимэг, Х.Баттөр, Д.Батбилэг нар “Уурхайчин” соёлын ордонд хүлээж байсан” гэжээ (Эрдэнэтийн ардчилал 20 жил, 2011, хууд. 122). Мөн Эрдэнэтийн арчиллын албан ёсны түүхийн номд “1989 оны 11-р сарын 5-нд До.Ганболд, Ц.Балдорж, Б.Лёня нар Уулыг баяжуулах “Эрдэнэт” үйлдвэрийн Засвар Механикийн Завод дээр “Улс төрийн дугуйлан” байгуулсан бөгөөд ЭНХ клуб байгуулагдсаны дараахан тэд ирж танилцан 12-р сарын 3-нд жагсаал хийх тухай ярилцжээ. ЗМЗ-ын Улс төрийн дугуйлан энэ жагсаалыг биечлэн хийлгэх, ЭНХ клуб нь ажиглагчаар оролцохоор саналаа нэгтгэжээ гэжээ. (Сувдаа, Эрдэнэтийн ардчиллын бүрэн түүх, 2019, хууд. 14). Дээрх баримтуудаа харахад нэгд, ЗМЗ-ын Улс төрийн дугуйлангийн удирдлага, идэвхтнүүд ч гэсэн 12-р сарын 3-нд тайван жагсаал хийх талаар санал бодол нь ижил биш байсан тул шийдвэртэй зохион байгуулалт хийгээгүй. Оролцсон хүмүүсийн дотор ЗМЗ-гийн ХЗЭ-ийн хорооны нарийн бичгийн дарга До.Ганболд, бусад гишүүд жагсаалд байхгүй байгаагийн шалтгаан энэ болов уу.
Гэвч цаг хугацаа өнгөрч “анхдагч” хэмээх утга санаа үнэ цэнэтэй болохын хэрээр жагсаалыг зохион байгуулагчийн тодорхойлолт нь аажмаар өөрчлөгдөж байна. 2011 онд Батлүндэн “Ардчилсан хувьсгалын 20 жилийн ойн баярт зориулсан бага хурал дээр тавьсан илтгэлдээ “энэ ажил хаялтыг зохион байгуулахад оролцсон хүмүүс Эрдэнэт хотод “Энх” клуб+МоАХ-г анх байгуулахад оролцон 1989 оны 12-р сарын 03-нд Эрдэнэт хотод анхны жагсаал цуглаан хийж байсан юм” гэжээ (Эрдэнэтийн ардчилал 20 жил, 2011, хууд. 121). Өөрөөр хэлбэл Энх клуб бас хийлцсэн болж хувирсан уу? Энэ бол сонирхолтой асуулт юм.
Ямартай ч “Ил тод” клуб, мөн Д.Нэргүй50 зэрэг идэвхтнүүд өөрсдийн санаачлагаараа идэвхтэй оролцсон юм. Мэдээж тэр үеийн нам засаг, хууль хяналтын байгууллагын хатуу хараа хяналтаас болж ЗМЗ дугуйлан энэ жагсаалыг бүрэн хэмжээгээр зохион байгуулж чадаагүй байна.
Эрдэнэтийн ардчиллын албан ёсны түүхийн номд Х.Бат-Очир энэхүү тайван жагсаалд Д.Нэргүй, Д.Цагаан-Эрдэнэ, Д.Батлүндэн, Ё.Хүрэлцоож, Ч.Баттуяа, Д.Баатар, Д.Гантөмөр, Я.Гүнчин-Иш нарын олон хүн оролцсон гэжээ (Эрдэнэтийн ардчилал 20 жил, 2011, хууд. 9).Д.Батлүндэн Ардчилсан хувьсгалын 20 жилийн ойн баярын хуралд үг хэлэхдээ “Дамдинсүрэнгийн Нэргүй, Дашдоржийн Баатар, Даваасүрэнгийн Гантөмөр, Ядамын Гүнчин-Иш, Доржготовын Цагаан-эрдэнэ, Цэнд-Аюушийн Барбаатар, Жамьянрагчаагийн Дашжаргал, Ёндонгийн Хүрэлцоож, Чойжамцын Баттуяа, Биньегийн Даваажав нарын олон хүн оролцсон юм” гэжээ (Эрдэнэтийн ардчилал 20 жил, 2011, хууд. 122). Мөн хүмүүсийн дуртгал дээр үндэслэн Д.Цэдэндаш (Эрдэнэтийн ардчилал 20 жил, 2011, хуудсд. 230-32) Энхтайван (атаман хочит, Энх клубийнх), Болдсайхан нар бас байжээ (Эрдэнэтийн ардчилал 20 жил, 2011, p. 185). До.Ганболд энэ тухай “Намайг 1-р хорооллын сургуулийн биеийн тамирын зааланд явж байхад “жагсаал дотор Баатар, Нэргүй, Цагаан-Эрдэнэ нарын хүмүүс явж байгаа тухай дуулдав” гэжээ

50 Д.Нэргүй, С. Нэргүй гэж хоёр хүн байгаа (Нямдэндэв ба Баатарсүрэн, 2000, хууд. 28).

(Эрдэнэтийг бүтээн байгуулсан залуу нас, 2011, хууд. 15). Оролцогч Батлхагва “Баяжуулах фабрикаас Д.Цагаан-Эрдэнэ, Засварын механикийн заводоос Ц.Нямдорж, АТБ-аас Борхүү жолооч зэрэг олон хүн эр зориг гарган уг жагсаалд оролцож байсан юм” гэжээ (Эрдэнэтийн ардчилал 20 жил, 2011, хууд. 180). Жагсаалыг ажиглах даалгавартай байсан Эрдэнэтийн МАХН-ын хороонд үзэл суртал эрхэлсэн лектор Д.Цагаач “Энэ хүмүүс дотор одоо санаж байгаагаар Д.Цагаан-эрдэнэ, Баатар, Хүрэлцоож арслан нар байсан” (Эрдэнэтийн ардчилал 20 жил, 2011, хууд. 248).
Д.Нэргүй, (УБҮ-ийн барилга засварын цехэд ажиллаж байсан, Энх клуб (Нямдэндэв ба Баатарсүрэн, 2000, хууд. 17) Тэрээр бүр өмнө нь НАХЯ-ны хяналтад байжээ. Энэ тухай тэрээр “1989 оны 12 сарын эхээр Д.Цэдэндаш бид хоёрыг ухуулах хуудас наасны дараа НАХЯ-ны ажилтан Гүрхүү гэрт минь ирж “та нар яагаад жагсах гээд байгаа юм бэ? Юу хэрэгтэй байна?“ гэх зэргээр асууж байцааж бүр найз Дашцэрэнгээр намайг тагнуулдахаар ятгаж байсан” гэжээ (Эрдэнэтийн ардчилал 20 жил, 2011, хуудсд. 230-32). Тэрээр оролцогчдын талаар “Тэдгээрийн дунд Д.Цагаан-эрдэнэ, Цэдэндаш гээд миний цехийн олон нөхөд байсан” гэв (Эрдэнэтийн ардчилал 20 жил, 2011, хуудсд. 230-32)
Д.Баатар (Ил тод бүлгийнх) Оролцогч Д. Баатар “1989 оны 12-р сарын 03-ны цуглаанд Барбаатар, Дашжаргал, БФ-ийн Цагаан-Эрдэнэ, Хүрэлцоож, Нэргүй, Гүнчин-Иш нар байсан” (Сувдаа, Үнэний дуу хоолой, 1999, хууд. 84). гэжээ.
Оролцогч Д.Цагаан-Эрдэнэ “Жагсаал цуглаан зохион байгуулагдах тухай яригдаж, гагцхүү удирдагч нь ил гараагүй үе байлаа. Би 1989 оны 12-р сарын 2-ны орой Б.Баатарчулуун, Ж.Болдбаатар нарын хамт Болдбаатарынд шөнийн 02 цаг өнгөртөл цаг үеийн тухай ярилцаж, өглөө нь зохиогдох жагсаал цуглаанд оролцохоор шийдээд салсан юм” гэжээ. “Ё.Хүрэлцоож, Я.Гүнчин-Иш, илбэчин Д.Баатар, Нэргүй гэж нэг урт үстэй залуу зэрэг арваад хүн байлаа. Ингээд Найрамдал талбайд хүмүүс бужигнаж байгаад тарсан билээ. (Сувдаа, Үнэний дуу хоолой, 1999, хууд. 82). Оролцогч Ё.Хүрэлцоож, аймгийн арслан хүн байжээ (Сувдаа, Үнэний дуу хоолой, 1999, хууд. 82).
Оролцогчдын тооны хувьд шинжилгээ хийж үзье. Нэгд, жагсаалд яг өөрсдөө оролцсон хүмүүсийн хувьд тоог ихээр хэлсэн, хоёрт, жагсаалыг ажигласан хүмүүсийн хувьд арай дунд зэргийн тоог, жагсаалыг дарга нарын даалгавраар ажиглаж байсан МАХН-ын ажилтан цөөхөн тоог хэлжээ. Тухайлбал оролцогч Б.Батлхагва “Ингээд нийт 60 гаруй хүн тайван жагсаалаар хөдлөхөд” гэжээ (Эрдэнэтийн ардчилал 20 жил, 2011, хууд. 180). Оролцогч Л.Болдсайхан энэ тухай “хамт ирсэн 20-иод нөхдөөс” гэсэн (Эрдэнэтийн ардчилал 20 жил, 2011, p. 185). Оролцогч Д. Баатар “нэг эгнээ болж жагсахад бидний араас хүмүүс эгнээ болон зогссоор 100 гаруй хүн боллоо” (Сувдаа, Үнэний дуу хоолой, 1999, хууд. 84). гэжээ. Б.Леня “УБҮ-ийн хуучин захиргааны үүднээс 20-иод хүн бөөнөөрөө жагсах аятай хотын төв замаар орж ирэхэд үйлчилгээний төвөөс бас хэдэн хүн нэмэгдэж Намын хорооны зүг алхаж эхлэв, зуурт бас хэдэн хүн жагсаалтай нийлж үзэгдэв. 100 орчим хүн явсаар “Найрамдал” талбай ирлээ” гэв (Леня, 1991). Оролцогч Б.Цэдэндаш Нэргүйгийн араас “Цөөн тооны хүн араас нь бараадан дагаж, ихэнх хүмүүс замын хоёр талаар хуйларч дагасан тэр жагсаал” гэжээ (Сувдаа, Үнэний дуу хоолой, 1999, хууд. 53).
Харин ажиглагч Д.Энхтайван энэ тухай “Нэргүй, Баатар тэргүүтэй 10-аад хүмүүс манлайлж бөөнөөрөө яваад найрамдал талбайд ирээд тарсан даа. (Сувдаа, Үнэний дуу хоолой, 1999, хууд. 38). Ажиглагч Р.Гантулга “Үйлчилгээний төвийн өмнө хэдэн хүн бөөгнөрөөд нэлээд хэдүүлээ болсны дараа жагсаалаа эхлүүлээд Үйлчилгээний төвөөс Эрдэнэт хотын захиргаа руу чиглэн алхсан (Эрдэнэтийн ардчилал 20 жил, 2011, хууд. 152).
Жагсаалыг ажиглах даалгавартай байсан Эрдэнэтийн МАХН-ын хороонд үзэл суртал эрхэлсэн лектор Д.Цагаач “Цуглаан болдог өдөр би камераа аваад Үйлчилгээний төвд очиход нэг их олон хүн байсангүй, удалгүй төв зам дээр 5-6 хүн гарч ирж хоорондоо ярилцаж байгаад төв замаар “Найрамдал” талбай хүртэл яваад тэндээ хэсэг зогсож байгаад тарж байсан” (Эрдэнэтийн ардчилал 20 жил, 2011, хууд. 248).
Үүнээс харахад аливаа жагсаалыг зохион байгуулагчид, оролцогчид тоог нь өсгөх хандлагатай байдаг гэдгийг тооцвол дээрх мэдээнүүдээс харахад энэ үйл явцад 20-иас илүүгүй хүн оролцсон бололтой. Мэдээж замын хажуугаар ажиглаж байсан хүмүүсийг энэ тооцоонд оруулаагүй болно.

Жагсаалын үйл явц.
Тэр өдөр гадаа маш хүйтэн байжээ. Жагсаалын эхэлсэн цагийн талаар гурван янзын тоо байна. Нэгд, Ё.Машбат “10 цагийн орчим” гэж хэлсэн, тэрээр андуурсан нь илт байна (Эрдэнэтийн ардчилал 20 жил, 2011, хууд. 213). Хоёрт нь Д.Нэргүй жагсаалыг 14 цагийн үед болсон гэж хэлсэн. Гуравт, жагсаалын талаарх зар дээр 12 цагаас болно гэсэн байсан ч зохион байгуулагчид нь шийдэмгүй бус, хатуу дарамт шахалтанд байсны улмаар хоцорч эхэлсэн байна. Хэн ч жагсаалыг албан ёсоор нээсэнгүй.
Жагсаалыг эхлэхийн өмнөх нөхцөл байдлыг Д.Цагаан-эрдэнэ ийнхүү бичжээ. “Хүн ч зөндөө, хажуугаар нь цагдан сэргийлэхийнхэн, тухайн үеийн намын хорооны ажилтнууд, сонин хэвлэлийнхэн зэрэг цугларсан хүмүүс бие биенээсээ дөлж айсан байдалтай, ихэнх нь сонирхохоор ирсэн байсан билээ” гэжээ (Сувдаа, Үнэний дуу хоолой, 1999, хууд. 82).
Оролцогч Б.Батлхагва “Үйлчилгээний төвийн ар талд 2-3 хэсэг бүлэг хүмүүс бөөгнөрөн зогсож зөвлөлдөж байгаад Барилга засварын цехэд ажилладаг Нэргүй гэдэг залуу манай Д.Баатар, Гүнчин- Иш, Б.Даваажав, Д.Гантөмөр тэргүүтэй залуучууд “За явцгаая, хөдөлцгөөе” гэж уриалан дуудаж ёстой л хөдөлцгөөсөн дөө (Эрдэнэтийн ардчилал 20 жил, 2011, хуудсд. 180-181). Батлүндэн “Энэ жагсаалын эхэнд явж салхийг нь хагалсан хүн бол Нэргүй гуай юм” гэжээ (Нямдэндэв ба Баатарсүрэн, 2000, хууд. 66). Энэ жагсаалын зарыг гаргаж, санаачлагчдын нэг болох Нэргүй “Жагсах гээд үйлчилгээний төвийн арын талбайд сонирхсон гайхсан хүмүүс холхиж байв. Тэдний дотор манай хөдөлгөөний болон эв санаа нэгтнүүд ч байв. Өдрийн 14 цагийн үед цугласан олон эргэлзэж, тээнэгэлзээд зогсож байлаа. Би одоог бодвол залуухан зориг цөс хөөрүү, галзуу барын аманд гараа хийхээс ч буцахгүй байсан үе дээ...” гэжээ. (Эрдэнэтийн ардчилал 20 жил, 2011, хуудсд. 230-32) Цааш нь Д.Нэргүй жагсаалыг хэрхэн эхлүүлсэн талаар ингэж бичжээ. “Тэгээд хүмүүсээ! миний хойноос ...! гээд төв замын голоор алхаж эхэллээ. Намайг дагасан хүмүүс замын хоёр талаар дагах маягтай урагшлан хөдлөх боловч дэргэд минь ирэх зоригтон байсангүй” (Эрдэнэтийн ардчилал 20 жил, 2011, хуудсд. 230-32). Оролцогч Д. Баатар “Энэ жагсаал энэ өдөр болохгүй юм бол дахиад хэзээ ч ийм жагсаал болохгүй гэж би нөхөддөө хэлээд нэг эгнээ болж жагсахад бидний араас хүмүүс эгнээ болон зогссоор 100 гаруй хүн боллоо.  ” (Сувдаа,
Үнэний дуу хоолой, 1999, хууд. 84). гэжээ.
Жагсаалын тухай зар дээр зохион байгуулагчдын талаар мэдээлэл байсангүй. Тиймээс жагсаалыг албан ёсоор хэн зохион байгуулж байгаа нь тэнд байгаа хүмүүст огт мэдэгдэхгүй байв. Ажиглагч Ё.Машбат энэ тухай “10 цагийн орчим Д.Нэргүй гэдэг өрөөсөн чихэндээ ээмэг зүүсэн үл таних залуу гарч ирээд “Сэтгэл зүрх нэгтэй нөхөд минь намайг дагаад алхаарай” гэж Үйлчилгээний төвөөс Д.Баатарын хамт жагсаалыг эхлүүлж өөрөө эхэнд нь ороод хотын захиргааны өмнөх “Найрамдал” талбайд хүрч билээ” (Эрдэнэтийн ардчилал 20 жил, 2011, хууд. 213).
Жагсаалыг албан ёсоор нээж хаагаагүй учраас үргэжилсэн хугацааг тооцоход бэрхшээлтэй. Учир нь зурагт харуулснаар үйлчилгээний төвөөс талбай хүртэл 1.2 км буюу явганаар аажуухан явахад 15 минут л туулах юм.

Зураг 1.

Тэгээд жагсаал эхлэхийн өмнө 20 минут гадаа байсан, замаа туулахад 15 минут болсон очоод 20 минут болсон гэвэл нийтдээ 1 цагаас хэтрээгүй бололтой. Уг жагсаалыг албан ёсоор ажиглаж видео камераар бичиж байсан Эрдэнэтийн МАХН-ын хороонд үзэл суртал эрхэлсэн лектор Д.Цагаач “Үйлчилгээний төвөөс талбай руу явах үеэс эхлэн хүмүүс замын хоёр талаар олширч учрыг нь мэдэхгүй, гайхан сонирхон харж байсан” гэв (Эрдэнэтийн ардчилал 20 жил, 2011, хууд. 248).
Оролцогч Д. Баатар “Бидний өмнө Нэргүй алхаж, нэг хүн шиг дуугуй алхсаар АДХГЗ, намын хорооны өмнөх талбайд очсон юм. Энэ жагсаал чимээгүй жагсаал байсан юм” (Сувдаа, Үнэний дуу
хоолой, 1999, хууд. 84). гэжээ.
Үйл явдлын үеэр олон нийтэд ямар ч уриа лоозон, банер харагдсангүй. Оролцогч Д.Гантөмөр энэ тухай “Миний бие болон уурхайчин залуус эхний эгнээнд явсан ч өвөрт байгаа уриалга, ухуулах хуудсаа ил гаргаагүй юмсан. Туршлагагүй, бас айж байжээ” гэжээ (Дүгэр, 2014, хууд. 157). Ихэнх хүмүүсийн хувьд жагсаал зохион байгуулагч нь мэдэгдэхгүй өнгөрчээ. Мөн жагсаалд оролцогч Б.Цэдэндаш “Удирдан зохион байгуулах хүмүүс нь мэдэгдэхгүй байхад үймсэн олныг Нэргүй уриалан шууд замын голоор алхсан юмдаг. Цөөн тооны хүн араас нь бараадан дагаж, ихэнх хүмүүс замын хоёр талаар хуйларч дагасан тэр жагсаал буюу ердөө Нэргүйгийн жагсааал явсаар “Найрамдал” талбай хүрсэн” гэжээ (Сувдаа, Үнэний дуу хоолой, 1999, хууд. 53).
Гэвч “Найрамдал” талбай руу ойртох тусам хүмүүс жагсаалаас гарч тоо нь улам цөөрсөөр байлаа. Жагсаалыг ажиглагч Д.Дамба “Би ч хүмүүсээс дутсангүй нөгөө жагсаалыг сонирхон үзэхээр үйлчилгээний төвийн хойд замын хашлага дагуу зогссон хүмүүсийн дунд харан зогслоо. Жагсаалд нилээд олон хүн оролцон захиргааны зүг хөдлөхөд танихаас Баатар /ХУИ өрмийн машинч/ явж байгаа харагдлаа. Жагсаал эхлэхдээ олон хүнтэй эхэлсэн боловч сүүл рүүгээ жагсаалд явсан хүмүүс замаасаа гарсаар цөөхөн хэдэн хүн захиргааны зүг одсон билээ” гэжээ (Сувдаа, Үнэний дуу хоолой, 1999, хууд. 25). Ажиглагч Ё.Машбат энэ тухай “Жагсаалд оролцож явсан зарим нөхөд замаасаа орж гарч явсаар талбай орсон хойно ирж нийлж байсан санагдана” (Эрдэнэтийн ардчилал 20 жил, 2011, хууд. 213).
Д.Нэргүй “Тэр өдрийн жагсаал явсаар “Найрамдал” талбайн модон индэр дээр ирээд дууссан бөгөөд дагаж явсан хүмүүс сонирхох мэт над дээр ирж хэсэг холхиж байгаад тарцгаасан. Энэ жагсаалаас хотын намын хороо, захиргаанд ямар нэг бичиг захидал өгөөгүй бөгөөд хотын захиргааны нөхөд нууц бичлэг хийж зураг авч баталгаажуулж байсан юм” гэв (Эрдэнэтийн ардчилал 20 жил, 2011, хуудсд. 230-32) Энэ бүхнийг ажиглаж байсан Д.Эрдэнэбат “Тэд үйлчилгээний төвийн урд талаас жагсаад Уртцагааны урдуур жагсаад “Найрамдал” талбайд нэлээн чимээгүй зогссон. Тэгээд ганц хоёр нь урагшаа гарч үг хэлэх гэснээ болиод тэгээд тараад явцгаасан” (Эрдэнэтийн ардчилал 20 жил, 2011, хууд. 191). Ажиглагч Р.Гантулга “ Тэгээд Лувсан-Очир бид нар тэр жагсаалыг дагаж явсаар Эрдэнэт хотын захиргааны өмнөх талбайд ирж зогсоод нэлээн байж байгаад тарцгаасан” гэжээ (Эрдэнэтийн ардчилал 20 жил, 2011, хууд. 152). Жагсаалын төгсгөл хэсгийн талаар хоёр янзын хувилбар байна. Эхнийхийг Б.Леня 1991 онд бичсэн. Тэрээр “Хамгийн түрүүнд цагдаа нар л очиж жагсагчдын эхний хүмүүсээс “За алив хэн чинь ярих вэ” гэж “цагаан хоолой” өгөхөд, түүнийг хэн нь ч авсангүй, эсрэг тэсрэг хоёр тал чив чимээгүй болж, бие биенээ ширтэн загас дуугай хагас цаг зогсоцгоов. Энэ нь ч бараг зөвдсөн биз” хэмээжээ. Тэгвэл дараагийн хувилбарыг Л.Болдсайхан 2011 онд илүү тодорхой бичжээ.
Л.Болдсайхан, “Бид заавал гадаах модон тайзны баруун талд жагсаалаа зогсоосон нь манай соёлын ордны найруулагч Болдхүү бага заалны цонхоор нарийн хальсны камераар бичлэг хийх учиртай байсан юм. Бид талбайд ирээд дуугүй л зогсоцгоож байлаа. Хотын удирдлагуудад уншиж гардуулах бичиг миний халаасанд байсан. Захиргааны удирдлагууд цонхон дээрээ шавааралдаад гарч ирэхгүй байсан. Биднийг тойрсон хүмүүс дотроос Цагдаагийн дарга Баттулга над дээр ирж “Та нар ямар зорилготой жагсаж ирснээ хэл, олон түмнийг үймүүлээд байлгүй тарцгаа” хэмээн зандран сүрдүүлэх гэж оролдов. Бид түүний үгний хариуд “Танд хэлэх үг байхгүй, хотын дарга нар гарч ирвэл бид үгээ хэлнэ” гэлээ. Гэтэл урдаас “Чам шиг юманд хотын дарга нарт хэлэх юу байдаг юм” гэж байна. Би дуугараагүй. Тэгээд бид 12 цаг өнгөртөл тэнд нэг цаг гаруй зогсож байгаад тарцгаасан даа.” гэжээ (Эрдэнэтийн ардчилал 20 жил, 2011, хуудсд. 185-86).
Харин захиргааны талаас “Эрдэнэт хотын Намын Хорооны нэгдүгээр нарийн бичгийн дарга Б.Мянганбаяр, хотын АДХГЗ-ны дарга Д.Тогооч нар бүх ажилтан, албан хаагчиддаа “Захиргаанаас гарч болохгүй” гэсэн үүрэг даалгавар өгөөд Эрдэнэт хотын захиргааны байрыг дотор талаас нь цоожилсон байсан” гэжээ (Эрдэнэтийн ардчилал 20 жил, 2011, хууд. 180). Ажиглагч Ц.Хүрэлбаатар

“12-р сарын 03-нд цуглаан хийхэд амралтын өдөр байсан. Дарга нар том том халуун цай өрөөндөө авчраад тавьчихсан биднийг ажиглаж байв. Тэгээд жагсаал гэж олигтой юм болоогүй” гэсэн. Батлхагва “Тэр жагсаалд оролцсон хүмүүс ямар ч чимээ гаргалгүй нийтээрээ дуугуй жагссаар Эрдэнэт хотын захиргааны үүдэнд тулж очсон болохоор түүнийг бид “битүү жагсаал” гэж нэрлэсэн юм. (Эрдэнэтийн ардчилал 20 жил, 2011, хууд. 180).
Оролцогч Л.Болдсайхан, “Эрдэнэтдээ ирээд ухуулах хуудас, иргэдийг жагсаалд оролцохыг уриалсан бичиг баримт боловсруулан түүнийг гараар голдуу бичиж олшруулаад шөнө нь гудамжинд гарч байрны хана, шон, хашаа, албан газар хаа сайгүй наасан. хоёр шөнө нойргүй хонон бичиг наасан”
гээд улмаар оролцогчдын талаар “жагсаалд оролцогчид Үйлчилгээ төвийн урд талын төв замаар алхаж явлаа. Урт үстэй, уран бүтээлч Лүндэн (Батлүндэн) болон бусад нөхөд”, “хамт ирсэн 20-иод нөхдөөс таних хүн гэвэл манай клубт байнга ирж улс төр ярьдаг “атаман” хочит Энхтайван лав байлаа” (Эрдэнэтийн ардчилал 20 жил, 2011, хуудсд. 185-86).

Эрх баригч нам, хотын захиргааны хариу үйлдэл.
Хотын намын удирдлагууд жагсаалыг зогсоохын тулд дараах арга хэмжээг үе шаттай авав, үүнд нэгд, Эрдэнэт хотын намын хорооны дарга Б.Мянганбаяр үйлдвэр, аж ахуйн нам, захиргаа, олон нийтийн байгууллагын дарга нарыг цуглуулж “манай хотод ийм цуглаан болох ёсгүй, цуглаанд ажилчдаа ирүүлсэн дарга нартай хариуцлага тооцно” хэмээн мэдэгдсэн байна51. Хоёрт, “жагсаал болох тэр өдөр хотын бүх сургууль, ТМС-ийн сурагчид, нарыг үд өнгөртөл буюу жагсаал дуустал” сургууль дээр нь цуглуулав, мөн үйлдвэрээс автобус унаа гаргах үйлдвэрийн ажилчдыг “Бүрэн бүст” хэмээх амралтын газар руу амруулахаар явуулав, албан газруудын нам ҮЭ, МХЗЭ, эмэгтэйчүүдийн зөвлөл уулзалт тэмцээн зохиов (Леня, 1991) (Эрдэнэтийн ардчилал 20 жил, 2011, хууд. 190). Гуравт, жагсаалыг зохион байгуулах гэж байгаа, оролцох гэж байгаа “жагсах гээд байгаа хүмүүс зурагт хуудас, лозунгаа хаанаас авч гарахыг хянаж шалга” гэсэн үүргийг өгчээ52. Дөрөвт, намын үүр хороодын дарга хариуцлагатай жижүүрийг гаргаж бүх албан байгууллага дээр бямба гарагт хийдэг сонин уншлага, яриа танилцуулгад ийм үйл ажиллагаанд оролцож болохгүй гэдэг суртал ухуулгыг хүчтэй болгов (Леня, 1991). Жирийн ажилчдын хувьд жагсаалд оролцвол “улс төрийн хэрэгт орно гэсэн үг, ажлаас нь халж, шагналт цалинг хасна, бие хүнийг тусгайд нь авч хэлэлцэнэ” гэх мэтээр заналхийлж байв (Леня, 1991). Гэхдээ цуглааныг тараах, хүч хэрэглэх талаар Намын хороон дээр ямар ч зүйл яригдаж байгаагүй (Эрдэнэтийн ардчилал 20 жил, 2011, хууд. 248)
Энэ тухай 1989 оны 12-р сарын 22-ны өдрийн Эрдэнэтийн МАХН-ын хорооны IV бүгд хурал дээр “Эрдэнэт үйлдвэрийн боловсон хүчний хэлтсийн дарга Л. Цэрэнсодном “1989 оны 12-р сарын 3-ны өдрийн Ням гарагт жагсаал болох дуулианаар байгууллагуудын нам, захиргааны дарга нар гудамжаар хөлхөж, бараг тэд өөрсдөө жагсах гэж байгаа юм шиг болсон. Энэ талаар хотын намын хорооны аппарат, нарийн бичгийн дарга нар буруу бодлого баримталсан гэж бодож байна. Нам-олон түмний үгийг сонсож, тэднийг зөв чигт нь удирдахад ухуулга сурталчилгааны ажлыг хүчтэй, чанартай болгоё. Үзэл суртлын ажлын нэг маягийн загвараас олон түмэн уйдаж байна. Бид үзэл суртлын ажлын лекц, улс төрийн сонсгол, хурал зөвлөгөөн хийдэг хэлбэрийг зоригтой өөрчилбөл яасан бэ? Магадгүй энэ гарч байгаа “цуглаан” –ы хэлбэрийг ашиглаж ч болох юм53.
Монголд болж байгаа анхны жагсаал хийх оролдлогын үеэр НАХЯ, цагдаагийн байгууллага бүрэн хэмжээгээр ажиглаж хянаж байлаа. Тухайлбал Д.Нэргүй НАХЯ-ны хяналтад орсон байв. Түүний тухай мэдээлэл бичиж өгөхийг найз Цэдэндаш ба Дашцэрэн нарт үүрэг болгож байжээ. Мөн ЗМЗ- гийн удирдагчдын нэг До.Ганболд хяналтад байв. До.Ганболд энэ тухай “Гэтэл тэр дороо л НАХЯ-ны мэдээлэлд ордог юм байна. Бямбажав гээд хошууч ирж уулзав. Бид учир начираа ярьж байгаад үзэл санаа нийлээд хамсаатан шахуу болов. Оросууд арай хэтэрч байна гэдэгтэй санаа нийлээд. НАХЯ дотор хүртэл хань хамсаатантай болоод урам зориг ороод явчхав” гэжээ (Эрдэнэтийг бүтээн байгуулсан залуу нас, 2011, хууд. 14). Монголд болж байгаа анхны жагсаал хийх оролдлого учраас Улаанбаатар хотоос ч НАХЯ-ийн тусгай хэлтсийн мэргэжилтнүүд ирсэн байв (Леня, 1991)
Эрдэнэтийн МАХН-ын хороонд үзэл суртал эрхэлсэн лектор Д.Цагаач “Маргааш нь ажлын өдөр тэр

51 (МАХН Хөмрөгний дугаар 4, Дансны дугаар 37 ХН дугаар 374, он 1989, 120-125-р хуудас)
52 Мөн тэнд
53 (МАХН Хөмрөгний дугаар 4, Дансны дугаар 37 ХН дугаар 374, он 1989, 70-р хуудас)

зарын тухай яриа өрнөж, хуулийнхан “Уурхайчин” соёлын ордны зураачдын будаг ашиглаж бичсэнийг тодорхойлж” гэжээ (Эрдэнэтийн ардчилал 20 жил, 2011, хууд. 248). Үүнээс харахад тэд хурлын зарыг хэн гаргасан гэдгийг мэдсэн байна. Мөн Д.Цагаачид хэрэв цуглаан болвол видео камераар зураг авах үүрэг өгчээ (Эрдэнэтийн ардчилал 20 жил, 2011, хууд. 248).
Эрдэнэт хотын Цагдан сэргийлэх хэлтсийн дарга байсан Д.Цэдэндамба “Тэдний аюулгүй байдлыг хангахын тулд бид Эрдэнэт хотын төв замын тээврийн хэрэгслийн хөдөлгөөнийг хааж өөр урсгалаар явуулаад жагсагчдын үйл ажиллагаагаа үргэлжүүлэн, үзэл бодлоо илэрхийлэх боломжийг олгож байлаа” гэжээ (Эрдэнэтийн ардчилал 20 жил, 2011, хууд. 255).
Жагсагч Баатар “Манай энэ жагсаалыг ажиглаж, шаардлага гарвал хориг арга хэмжээ авах үүрэг хүлээн Улаанбаатар хотоос ирсэн аюулаас хамгаалах яамны ажилтнууд, Эрдэнэт хотын Цагдаагийн байгууллагын ажилчид, бүгд энгийн хувцас өмсөөд ажиглан дагаж явжээ (Эрдэнэтийн ардчилал 20 жил, 2011, хууд. 173) Д.Цагаан-Эрдэнэ “үйлчилгээний төвөөс явахад маань сэргийлэхийн машин, мөн газ 24 машинтай Батчулуун, Сэргийлэхийн Шагж зэрэг хүмүүс хамгаалах маягаар явж байлаа” гэжээ (Сувдаа, Үнэний дуу хоолой, 1999, хууд. 82). Оролцогч Д.Гантөмөр энэ тухай “Жагсаалын хоёр талаар буутай цагдаа нар алхалж, хажууханд цэргүүд ажил хийсэн болж байсансан. Талбай дээр очиход НАХЯ- ны дөрвөн машинтай хүмүүс хүлээн зураг авч байсан” гэжээ (Дүгэр, 2014, хууд. 157). Гэвч цэргүүд тэр өдөр ажилтай байсан учраас тэнд байж таарсан. Р.Гантулгын мэдэгдсэнээр “Зарим хүн энэ талаар ярихдаа, тэр үед цэргүүдийг машинаар авчраад буулгаад шаардлага гарвал жагсаалыг хүчээр тараах бэлтгэл хангасан байсан гэж яриад байдаг юм. Үнэндээ бол тийм бодлогоор цэрэг авчирч буулгаагүй. Субботник хийх үүрэг авсан цэргүүд тэр өдөр барьж байсан барилгаа үргэлжлүүлэхээр ажиллаж байсан нь тэр юм” гээд “аймгийн НАХЯ бүрэн бүрэлдхүүнээрээ энгийн хувцастай ажиглаж байв. НАХЯ-ны төлөөлөгч Болдбаатар, дэд хурандаа Санжаа энгийн хувцастай байв” гэжээ (Эрдэнэтийн ардчилал 20 жил, 2011, хууд. 152). Ажиглагч Ч.Цэдэв энэ тухай “Энэ өдөр цагдаа олноороо эргүүл хийж, ойролцоохон цэрэг ирсэн байсныг олон түмэн харсан билээ” (Сувдаа, Үнэний дуу хоолой, 1999, хууд. 78) гэсэн. Дүгнээд үзвэл НАХЯ-ний хувьд маш сайн мэдээлэлтай байсан бөгөөд дээрээсээ хориглох хаах гэхээсээ илүү зохицуулах, наана зөөлөн аргаар зогсоох тактикийг барьж байжээ.

ДҮГНЭЛТ.
12-р сарын 3-ны үйл явдал нь нэгдүгээр шалгуурыг хангана, хорь орчим хүн оролцсон байна, хоёрдугаар шалгуурыг хангана, оролцсон хүмүүс сайн дураараа оролцсон, мөн өөр дэмжсэн хүмүүст чөлөөтэй оролцох боломж байсан, гуравдугаар шалгуурыг хангана, Эрдэнэтийн төв талбайд үйл явдал болсон, дөрөвдүгээр шалгуурыг хангахгүй, хэдийгээр ЗМЗ албан ёсоор зохион байгуулахаар болсон гэж бичсэн боловч яг үнэндээ албан ёсны зохион байгуулагч байгаагүй, тавдугаар шалгуурыг хангахгүй, үйл явдлын үеэр ганц нэг оролцогчид өвөртөө байсан уриа лоозонгоо гаргаж чадаагүй гэж бичсэн байсан ч олон нийтэд нэг ч уриа лоозон, плакат, банер харагдаагүй, зургадугаар шалгуурыг хангахгүй, олон нийтэд жагсаалын зорилго, тавьж байгаа шаардлага байгаагүй, долдугаар шалгуурыг хангаагүй, үйл явдал ямар сценаргүй болсон, наймдугаар шалгуурыг хангаж байна, үйл явдал нэг цэгээс нөгөө цэг хүртэл яваад дууссан байна. Дээрх шалгуурын дагуу Эрдэнэтийн 12-р сарын 3-ны үйл явдлыг үнэлж үзэхэд нийт найман шалгуураас хамгийн чухал дөрвөн шалгуурыг хангахгүй, дөрвөн шалгуурыг хангаж байгаа учраас сонгодог утгаараа жагсаал болсон гэж дүгнэж болохгүй байна. Сонирхуулахад 1989 оны 12-р сарын 7-ны Ховдын Багшийн Дээд сургуулийн багш, оюутнуудын жагсаал, 1989 оны 12-р сарын 10-ны Эрдэнэтийн цуглаан, 1989 оны 12-р сарын 10-ны Улаанбаатарын МоАХ-ны анхны цуглаан нь дээр дурдсан найман шалгуурыг бүрэн хангадаг.
Дээр дурдсан найман шалгуураас хамгийн гол дөрвөн шалгуурыг Эрдэнэтийн 12-р сарын 3-ны үйл явдал хангахгүй байгаа учраас сонгодог утгаараа жагсаал гэж үзэж болохгүй юм. Үүнийг тухайн үйл явдалд оролцогчид нь ч өөрөө зөвшөөрдөг. Чухам тийм учраас энэ үйл явдлыг анхнаас оролцогчид нь өөрсдөө Леня “Битүү жагсаал” (Леня, 1991), Д.Дамба “Дуугуй жагсаал” (Сувдаа, Үнэний дуу хоолой, 1999, хууд. 26), Нямдэндэв “Задгай жагсаал” (Эрдэнэтийн ардчилал 20 жил, 2011, хууд. 230) Д.Баатар “чимээгүй жагсаал” (Сувдаа, Үнэний дуу хоолой, 1999, хууд. 84), Б.Баттүвшин “Чимээгүй цугларалт” (Сувдаа, Үнэний дуу хоолой, 1999, хууд. 18) 12-р сарын 3-ны. Б.Батлхагва “тайван, битүү” жагсаал (Эрдэнэтийн ардчилал 20 жил, 2011, хууд. 181) Д.Тогооч үүнийг “дуугай эсэргүүцэл” гэж нэрлэсэн (Эрдэнэтийн ардчилал 20 жил, 2011, хууд. 250). Энэ үйл явдлыг “дуусаагүй жагсаал” гэж нэрлэж болно.

Эсвэл 12-р сарын 3-ны үйл явдлыг “бөөгнөрсөн олон” (толпа/crowd) гэсэн нийгэм сэтгэлзүйн шинжлэх ухааны ойлголтоор судалж ч болох талтай. Учир нь ажиглагч Ц.Хүрэлбаатар “Цагдаа, НАХ-ынхан чинь бөөнөөрөө дагаад л, тэд согтуу галзуу, сохор доголон янз бүрийн улс бөөгнөрсөн гэж байсан. Тэгээд бөөнөөрөө явж “Найрамдал” талбайд ирээд тарсан юм” гэжээ (Нямдэндэв ба Баатарсүрэн, 2000, хууд. 62). Тиймээс ч жагсаалыг Д.Энхтайван энэ тухай “12-р сарын 3-ны жагсаал нь жинхэнэ хийх хүмүүсээсээ илүү сонирхсон, хардсан, сэрдсэн, хүмүүсийн бөөгнөрөл болж хувирсан”. (Сувдаа, Үнэний дуу хоолой, 1999, хууд. 38) гэж дүгнэсэн.
Энх клубын удирдагчдын нэг Д.Энхтайван “Энэ бол үр дүнд хүрээгүй боловч хүмүүсийн ухамсарт нөлөөлсөн байхаа” (Сувдаа, Үнэний дуу хоолой, 1999, хууд. 38) гэсэн бол ЗМЗ-гийн удирдагч До.Ганболд энэ тухай “жагсаал болж байна, хэдэн архичид явж байна” гэж дүгнэсэн юм (Эрдэнэтийг бүтээн байгуулсан залуу нас, 2011, хууд. 15). Оролцогч Д.Баатар энэ үйл явдлыг бүрэн жагсаал гэж үзэхгүй байсан учраас 1999 онд бичсэн дуртгалдаа энэ үйл явдлаас “Долоо хоногийн дараа 1989 оны 12-р сарын 10-нд бүрэн зохион байгуулалтай цуглааныг “Энх” клубынхэн зохион байгуулсан даа” гэжээ (Сувдаа, Үнэний дуу хоолой, 1999, хууд. 84). Мөн оролцогч Д.Цагаан-эрдэнэ хүртэл “Долоо хоногийн дараа хүний эрхийн өдөр 12-р сарын 10-нд жинхэн цуглаан нь болсон юм” гэж дүгнэсэн (Сувдаа, Үнэний дуу хоолой, 1999, хууд. 82). Цагаан-эрдэнийн дүгнэлт нь эхний үйл явдлыг хэрхэн үнэлснийг харуулна. Ажиглагч Ч.Цэдэв энэ тухай “Эрдэнэт хотод 1989 оны 12-р сарын 03-нд 12 цагт “Найрамдал” талбайд болсон цуглаан төдийлөн амжилт хүрсэнгүй” (Сувдаа, Үнэний дуу хоолой, 1999, хууд. 78) гэж дүгнэжээ.
Хэдийгээр энэ жагсаал гүйцэт болоогүй ч гэсэн нэгд, социалист монголд нам, төрийн хяналтаас гадуур анх удаа эсэргүүцлийн жагсаал зохион байгуулах эр зоригтой алхам хийсэн гэдгээрээ санаачлагчид, оролцогчид, дэмжигчид түүхэнд бичигдэж үлдэнэ. Д.Баатар энэ тухай “Тэр жагсаалд оролцсон хүмүүсийн сэтгэл зүрхийг сонсож болдогсон бол хичнээн их догдлол, айдас байсныг мэдэх байсан” (Сувдаа, Үнэний дуу хоолой, 1999, хууд. 84) гэсэн бол чухамдаа нь “жагсаж явсан нь битгий хэл, харж явсан нь айж байсан юм” гэсэн нь үнэн бөгөөд гайхамшигтай илэрхийлэл юм. Хоёрт, чухамдаа энэ жагсаал хийгдсэнээрээ Эрдэнэтэд анхны бүрэн цуглаан буюу 12-р сарын 10-ны цуглааныг зохион байгуулах бэлтгэл болгож хүмүүсийн айдас хүйдсийг дарж өгснөөрөө чухал билээ. Б.Леня энэ тухай “Энэ “битүү жагсаал”-аас хойш хотынхны үзэл бодол багагүй өөрчлөгдсөн юм хэмээн дүгнэснийг зөвшөөрөх ёстой. Тиймээс 12-р сарын 10-ны цуглаан, мөн Зөвлөлтийн элчингийн урд болсон 1989 оны 12-р сарын 23-ны (эсвэл 22-ний) өдөр болсон эсэргүүцлийн цуглаан амжилттай болсон билээ.

